
Melebu tɔm   
Pɩlaba pɩnzɩ nɛɛlɛ nɛ naalɛ ɖeyi ɖeyi yɔ maakɛ 

pɩɣa. Ma nɛ ma‑ñɩma ɖɩwɛ Koboyoh haɖaa taa, 
Tchaoudjo egeetiye taa lɛ. Nakʋyʋ wiye mon‑ɖoo tiyi‑m 
Kassena se mowolo nɛ manaŋgɩ mʋlʋm.  

 
 
 
 
 
 
 
 
 

Puwiye nɖɩ, pɩtaakɛ men‑ɖeke mowokaɣna peeye, 
mbʋ pʋyɔɔ yɔ, mantaatɩlɩ nʋmɔʋ. Ɖɛ‑tɛ halʋ nɔɔyʋ 
ɖɛwaɣ nɛ mon‑ɖoo heyi‑i se etiyiɣ‑m nɛɩ. Alɩwaatʋ ndʋ 
ɛlɛ ɖɛwaɣ lɛ, ɛsɔɔ se pɔtɔma se petiyi‑i nɛ pɩɣa nɛ ɛkpaɣ 
nʋmɔʋ ɖɛʋ yɔɔ. Ma nɛ ma‑mʋlʋm ma‑ñʋʋ taa nɛ 
mantɩŋɩɣ ɛ‑wayɩ. Habɩyɛ kɛwɛ kɔnɔnaa ñɔɔɔ. Ɛcɔʋ kʋnɛ 
kɩ‑taa lɛ, malɩ lɛɛkʋ taa lɛ. Ŋna manawaɣ‑ɩ mɛ‑ɛsɩndaa 
lɛ, maawɛ yem se mangaɣ‑ɩ hikuu nɛ pɩtaalabɩ‑m se 
mayaa‑ɩ.  

Ɖʋɖɔma lɩŋŋŋ lɛ, manaɣ nʋmakata mɛ‑ɛsɩndaa,  
ɛlɛ halʋ ɛnʋ ɛtɛma ɖɛʋ. Kpaagbaa mbʋ lɛ, sɔɔndʋ kpa‑m 
nɛ mayaa‑ɩ. Ɛlɛ tɛma dɛʋ poliŋ nɛ meyele meliɣdiɣ hɛkʋ 
taa peeye yem. Mankpakɩɣ kpaʋ yɔɔ lɛ, mankɔɔ 
mankpaɣ tibu yɔɔ nʋmɔʋ nɛ pɩnɩ‑m yem kaŋ kaŋ. Peeye 
meyeba mahʋʋ ma‑ñʋʋ taa pɩŋŋ nɛ mɔnpɔzɩ man‑tɩ tɔm 
se ye mɔntɔma se manɖɛɣ yɔ, maasɩŋ nʋmɔʋ nɛ 
mɔntɔma se manpɩsɩɣ yɔ, maasɩŋ se mon‑ɖoo ñalakɩ‑m 
ɛzɩma. Pʋnɛ yɔ pɩtɩŋa payɩ pɩɩwɛ ma‑ñʋʋ taa nɛ pɩsɩtɩ‑m. 
Peeye mɛntɛzɩ kpaɣʋ paɣtʋ se mɛntɛzɩ pɩsʋʋ nɛ         
ma‑wayɩ. 

Manpɩsaa nɛ mɔnɖɔma ɛzɩ mɛtawaa mɩnʋʋ mbʋ 
lɛ, mankatɩ evebiya nabɛyɛ naadozo nɛ pɔpɔzɩ‑m se lee 
mowokaɣ nɛ manpɩsɩɣ? Peeye mankpaɣ tɔm nɛ          
maheyi‑wɛ. Evebiya mba, pala lɩmaɣza nɛ peheyi‑m se 
ma nɛwɛ ɖɩɖɛɛ. Mbʋ ɖɩkpaɣ nʋmɔʋ nɛ ɖɩɖɛɛ. Ɖɩtala pɔɔ 
taa lɛ, sotu tu‑m nɛ man‑saamɩla huti nɛ paba la Ɛsɔ 
sɔɔlɩm nɛ pasɩna‑m nɛ ɖiteezi‑yɛ. Pɩtɛma lɛ, ɖɩkpaɣ 
nʋmɔʋ nɛ ɖɩtalɩ Kassena nɛ pawɩlɩ‑m ɖenɖe cʋnɩ wɛɛ yɔ 
nɛ pɛɖɛɛ pekpe. Alɩwaatʋ ndʋ panaŋga‑m ma‑mʋlʋm lɛ, 
ñɔɔsɩ lɛ, ɛlɛ maasɩŋ nʋmɔʋ se manpɩsɩ kpem. Pɩɩkɛna‑m 
kɩcɛyʋʋ mañɩnɩ halʋ ɛnʋ ɛ‑nʋmɔʋ nɛ ma nɛɩ ɖikpe. 
Peeye mayaa nɛ malɩɩ habɩyɛ sɔsɔɖɛ yɔɔ. 

Piikena man‑kajalaɣ naʋ lɛ habɩyɛ kɩkpɛtɩyɛ nɛ 
lɔɔɖa sʋsɔna. Halʋ weyi mɔyɔɔdʋʋ mbʋ yɔ ''Kassena 
pont'' ɛlɛ kaaɖɛnaa. Mantala Kassena kɩyakʋ taa lɛ, 
mankpaɣ habɩyɛ nɛ mɛnɖɛna Sokode yɔɔ nɛ mankalɩɣ 
habɩyɛ yɔɔ kpeŋhɔɔlasɩ yɔɔ nɛ mowoki. Alɩwaatʋ manɩɣ 
lɔɔɖɩyɛ taŋ lɛ, mense nɛ mentii lɔɔʋ taa. Puwiye nɖɩ 
maawɛ ɛzɩ sulaʋ pɩɣa yaa kpansʋyʋ habɩyɛ nɖɩ ɖɩ‑yɔɔ. 
Man‑taa kɛtɛma puwiye nɖɩ mbʋ pɔyɔɔ yɔ maawɛ lone 
kɩfaɖɛ nɖɩ mantaatɩlɩta ɖɩ‑taa nɛ maasɩŋ nɔɔyʋ peeye, 
ŋgʋ maasɩŋ ɖenɖe halʋ ɛnɛ ɛɛwɛɛ yɔ. Maanɩzɩna ɛzɩ 
weyi ɛwɛ lɩm hɛkʋ taa yɔ. 
 Manɖɔma nɛ mantalɩ ''Kassena pont'' lɛ, sanzɩ 
lɔɔɖɩyɛ kɔŋ nɛ ma‑wayɩ lɛ fuuu nɛ mense tɛtɛ seu 
nabʋyʋ. Man‑nandʋ kpɛtɩ mɔyɔɔ yem kpɛtɛɛɛ. Mansɩŋ 
kpem nɛ ma‑nandʋ hɛɛ mɔ‑yɔɔ lɛ, mankpaza ɛsa lɛ,    
mana halʋ nɔɔyʋ ɖʋzaɣ kakayɩsɩ nɛ mowolo ɛ‑cɔlɔ nɛ 
mɔnpɔzɩ‑ɩ se ɛtana‑m ɖɛ‑tɛ koboyoh halʋ nɔɔyʋ cɩnɛ yaa 
we? Payaɣ‑ɩ se Awila. Mɛnkɛdʋʋ‑mɩ yɔ, Ɛsɔ tɔm paɣlaa 
pɩdɩɩfɛyɩ naʋ.  

Mbʋ pʋyɔɔ yɔ, halʋ weyi mañɩnaɣ mbʋ yɔ, ɛ‑pɛlɛ 
maɣmaɣ lɛ siŋŋ. Peeye ɛlɛ heyi‑m se ɛna‑ɩ nɛ ɛha‑m 
kakayɩsɩ nɛ mantɔɔ. Peeye manfezaa fʋʋʋ nɛ man‑taa 
pazɩ hɛʋ. 

 Mantɛma tɔɔʋ lɛ, kakayɩsɩ tʋ ɛnɛ ɛñɩnɩ pɩɣa 
nakɛyɛ nɛ kaka wona‑m ɖɩɣa. Peeye halʋ ɛnɛ ɛkpaɣ‑m 
nɛ ɖɩpɩsɩ Kassena nɛ ɖɩkpaɣ mʋlʋm nɛ ɖɩkpaɣ nʋmɔʋ 
kpem yɔɔ. 
 Mbʋ kabɩyɛ taa pɔtɔŋ se sonzooye ɛɛsɩkɩ nɛ ɖɩ‑tɩʋ 
hayʋʋ wɛɛ. 
     Mayʋ: LESSAH Essolisam 
 

Ɖoo taa nʋmɔʋ ɖɔm 
 Pɩnaɣ 1975 ñɩŋga taa man‑caa kpaɣ‑m se 
ewokina‑m nɛ ɛwɩlɩ‑m ɖɛ‑tɛ kabɩyɛ tɛtʋ nɛ paa ɛfɛyɩ yɔ, 
mawɩlɩ me‑newaa. Alɩwaatʋ ndʋ tɩ‑taa lɛ paaɖɔŋ nʋmɔʋ 
ɖoo taa mbʋ pʋyɔɔ yɔ lɔɔɖɩyɛ ɛwɛɛkɩ Alejo pʋʋ taa yɔ, 
pʋwɛ kaɖɛ. 
 Lɔɔɖɩyɛ sayʋ Kɔɔmɩɩ pɩɩwɛɛ se ɛkɔɔ nɛ ɛkpaɣ‑ɖʋ, 
ɖɩɖaŋ nɛ pɩnɩɩ‑ɖʋ. Halɩ nɛ wɩsɩ wɛlʋʋ taa mbʋ yɔ, ɖɩɩnɩɣ 
Kɔɔmɩɩ taŋ. Pɩkɛdaa lɛ, lɔɔɖɩyɛ sʋsɔyɛ naɖɩyɛ ñegezemm, 
ɖɩ‑ñʋʋ yɔɔ nabʋyʋ fɛyɩ. Ɖɩwɛ habɩyɛ yɔɔ peeye nɛ 
ɖɩhʋlʋʋ, piya se nɛ sɩlɩɩ wiii, sɔsaa ñowolo lɔɔɖɩyɛ sayʋ 
cɔlɔ. Peeye sayʋ heyi‑wɛ se: "Pɩtaawɩzɩ‑mɩ man‑taabalʋ 
Kɔɔmɩɩ lɛ, ɛ‑lɔɔɖɩyɛ wɛɛkaa, pʋ‑yɔɔ eheya‑m se mɔnkɔɔ 
nɛ mankpaɣ‑mɩ, ɛlɛ ɛlɩna mi‑wondu tɩŋa lɔŋ mɔñɔɔzɩ nɛ 
ɖɩɖɛɛ." 

 Wɩsɩ wɛlaa ɖɩkʋyɩ Yaʋ‑kope tɛtʋ taa ɖɩtalɩ Sokode 
lɛ, ɛsɩŋ nɛ ɛñɔɔzɩ lɔɔɖɩyɛ. Piwokaɣ se piyuu lɛ, ɖɩkʋyɩ 
peeye lɛ. Ɖɩtalɩ Alejo pʋʋ taa lɛ puyuwa kpemm; heɣlim 
makɩna nɛ tɩŋ hatʋ pɩyɩɣ ɖɔ‑yɔɔ. 
 Lɔɔɖɩyɛ talɩ pʋʋ ñʋʋ taa ɖiyele ɛsɩndaa ɖɛnaʋ 
ɖɩpɩsɩɣna ɖɩ‑wayɩ, yaa lɛ ɖɩ‑pɔpɔɖɛ tʋlaa. Peeye sɔɔndʋ 
kpa ɛyaa tɩŋa nɛ pɛwɛɛ pamakɩ kubusi. Lɔɔɖɩyɛ wokaɣ 
se ɖɩtɔlɩ pɔʋ taa pɔɔ sɔsɔɔ nakɛyɛ taa, pɛwɛɛ kubusi 
mabʋ yɔɔ nɛ paa weyi ɛyaɣ ɛ‑ɛsɔ, piyele sayʋ wɛɛ nɛ 
ɛlʋkɩ se eɖezi lɔɔɖɩyɛ miŋ nɛ ɖɩsɩŋ. Lɔɔɖɩyɛ sɩŋaa lɛ, 
ɛyaa caɣ se palɩɩ, ɛlɛ lɔɔɖɩyɛ tʋ se: "Ɩtaalɩɩ tɔɔyɩŋ wɛɛ,  
ye mɩ‑taa nɔɔyʋ ɛlɩwa yɔ, tɔɔyɩŋ wɛ cɩna ɩtɔkɩ‑ɩ."  

 Ɛyaa taa kaawɛ leleŋ se palɩ sɩm taa ñaze nɔɔnɔɔ 
pasʋʋ pɩ‑taa kpem. Pa‑tɩŋa petii pacaɣ po‑lonaa taa 
ɖiɣɖiɣ. Doo cɛyaa lɛ, ɖɩnɩɣ ñɩtʋ taa kpɩna ana a‑witu, 
pɩkpɛndɩna tuŋ; nɔɔyʋ eekpeziɣ yaa paatɔ se ɛyɔɔdaa. 
 Puwoba se pifeŋ ñamm lɛ, ɛ‑taabalʋ Kɔɔmɩɩ 
lɔɔɖɩyɛ tabaa lɛ; ɛna‑ɖʋ mbʋ lɛ, ɛsɩŋ ɛpɔzɩ ɛ‑taabalʋ se: 
"Taŋ! Ɛbɛ laba?" Ɛlɛ cosi‑i se: "Haaa pɩfɛyɩ se mɔyɔɔdɩ, 
ŋnaɣtaa mɛn‑tɛ nɔɔyɔɔ pɔpɔɖɛ, sɔnɔ ɖɩlɩ sɩm taa, tɔɔyɩŋ 
ɖɔɖɔ ñetehiɣ‑ɖʋ. Ɛsɔ yabɩnɩ ɖa‑ñʋŋ." Kɔɔmɩɩ lɩzɩ pɔpɔɖɛ 
kɩfadɛ nɛ ɛsɩna‑ɩ ɖʋʋ nɛ patɩŋa pɛɖɛɛ. Lɔɔɖɩyɛ taa ñɩma 
se: "Pʋ‑yɔɔ taabalɩyɛ wɛ deu."  
 Kɔɔmɩɩ lɔɔɖɩyɛ ɖɛɛ nɔɔ nɛ ɖa‑ñɩnɖɛ wayɩ; ɖɩtabɩ 
Kayaɣ lɛ, heu nɔɔyʋ lɩɩ nɛ ɛlɛtɩ Kɔɔmɩɩ ñɩnɖɛ ɛsɩndaa. 
Kɔɔmɩɩ taasɔɔlɩ se ɛkʋ‑ɩ ɛlɛ heu tɛm sʋʋ lɔɔɖɩyɛ tɛɛ, ɛlɛ 
Kɔɔmɩɩ lɔɔɖɩyɛ pɩsɩ wayɩ ɖiwolo ɖiyoo ɖa‑ñɩnɖɛ. Kɔɔmɩɩ 
lɔɔɖɩyɛ tɔlɩ; ɛyaa mʋ heŋ ɛlɛ nɔɔyʋ tasɩ. Ɛ‑taabalʋ kpaɣ 
kʋdɔndɩnaa nɛ ewoni‑wɛ Kayaɣ peeye fɛɖaa tɛ. Pɩtɛma 
lɛ, pa‑tɩŋa pɛkpɛndɩ pɛɖɛɛ. Kɔɔmɩɩ liidiye tɛma, ɛkpaɣ 
ɛyabɩna kʋdɔndɩnaa kɔyɛ; ɛ‑taabalʋ weyi ɛɛcɛlɩ‑ɩ ɛ‑ɛyaa 
yɔ, ɛnɩ yabɩnɩ ɛ‑ñʋʋ. 
 Mbʋ pɔtɔma se: "Kʋjɔʋ tʋ ɛɛsɩkɩ ñɩtʋ taa." 
      Mayʋ: AKPALA Yarkou Rose 

Nʋmɔʋ nakʋyʋ ɖɔm tɔm  
Nakʋyʋ wiye, ŋgʋ sukuli pɩsɩʋ ñɔtɩ kpam, ma nɛ 

man‑taabalaa Halʋkpaɣbʋndʋ hɛkʋ taa sukuli kɩɖaɣlʋʋ 
yɔɔ cɔnɩyaa lɛlaa ɖɩlaba lɩmaɣza se ɖiwolo ɖɩsɛɛ         
sukulinaa mba pa‑ñʋʋdʋ Sotubɔɔ tɛtʋ taa. 

Ɖɩcaɣ ɖɩmaɣzɩ ɛzɩma ɖɩɩla nɛ ɖɩɖɔ nʋmɔʋ, nɛ 
ɛzɩma ɖɩɩla nɛ ɖɩmaɣna sɔsɔ ɛnʋ yɔ. Ɖa‑taa lɛlʋ tɔ se: 
"Taabalaa, pʋwɛɛ ɖɩñɩnɩ nɛ ɖɩna kɩyakʋ ŋgʋ ɖa‑caa ɛnʋ 
ɛpɩzɩɣ ɛmʋ‑ɖʋ yɔ. Ɖɩtɩlɩɣ‑kʋ lɛ, ɖɩcaa kpokponaa nɛ 
ɖɩkʋyɩ lɔŋ tanaŋ tɛɛ cu ɖɩkpaɣ ɖama ɖiwolo. Mbʋ 
pɩlaba, ɖitiyi ɛyʋ ewolo ɛpɔzɩ nɛ peheyi‑i se kɩyakʋ     
tozo ñɩŋgʋ wiye lɛ ɖiiwolo. 

Kɩyakʋ ŋgʋ kɩtalaa lɛ, ɖɩñɔtɩ ɖama ñʋŋ tanaŋ     
tɛɛ cu ɛzɩ ɖɩɩyɔɔdʋʋ yɔ se ɖɩɖɛɛ. Ɖɩna kpokponaa.       
Pɔkɔna‑wɛ lɛ, ɖɩnaɣ se sanzɩ nzɩ sɩwɛ pa‑taa yɔ,    
sɩtɔɖɔɔ se pɩtanɩ‑ɖʋ Sotubɔɔ. Ɛzɩma ɖɩlakɩ tʋ? Ŋgʋ   
sanzɩ kɩla liidiye ɖɛ‑tɛ peeye. Ɖɩñaɣ pana ɖɩɖɔ hɛɛɛ 
ɖɩtalɩ "Aouda" nɛ ɖɩsɔzɩ sanzɩ. Ma maɣmaɣ maacaɣ 
kpokponaa taa lɛkʋ nɛ maŋkpaɣ lɛlʋ. 

Ɖɩɖɛwaɣ ɖɩkɔɔ ɖɩtalɩ Sotubɔɔ tɛtʋ nɔɔ kpam lɛ, 
ɖɩɩnaɣ lɛlaa ɖa‑wayɩ. Ɖɩpɔzʋʋ ɖa‑tɩ se: "Ɖɩlakɩ ɛzɩma 
yɔ?" Pɩlaba mbʋ lɛ, ɖɩsɩŋ ɖɩɖaŋ‑wɛ. Ɖɩɖaŋ‑wɛ mbʋ lɛ, 
paakɔŋ, halɩ pɩtalɩ cacasɩ hiu nɛ kagbaanzɩ yɔ. Ɖɩpɔzɩ 
ɖa‑tɩ se ɛzɩ ɛbɛ laba? 

Pɩkɛdaa lɛ, palɩ ɖɔ‑yɔɔ sɛlɛ nɛ ɖa‑taa hʋlʋmɩ nɛ 
ɖɩɖʋ nʋmɔʋ taa ɖɩtɛzɩ talʋʋ sɔsɔ ɛnʋ ɛ‑tʋmɩyɛ ɖɩlabɩyɛ. 
Ɖɩtalaa lɛ, ɛfɛyɩ, ɖɩcaɣ ɖɩɖaŋ‑ɩ ka ka ka ɛɛkɔŋ, tʋmlaɖaa 
lɛlaa kɔŋna kʋɖʋm kʋɖʋm. Ɖɩcaɣ ɖama ɛsɩndaa ɛsɛ ɛzɩ 
mɩlaa yɔ nɛ ɖimindiɣ ɖe‑liŋ tɛɛ se: "Piiholi‑ɖʋ sɔnɔ yɔ 
yaa?" Pɩkɩlaa lɛ, ɖiwolo ɖɩna tʋmlaɖaa taa lɛlʋ nɛ  
ɖitendi‑i se etisiɣ yɔ, ɛyaa‑dʋɩ nɛ ɖɩna. 

Mbʋ pɩlaba nɛ ɛlɛ ya‑ɩ lɛ, ɛtɔ se ɛkɔŋ. Peheyi‑ɖʋ 
mbʋ lɛ, ɖitisi fezuu fʋʋʋ! Pɩkɛdaa lɛ, ɛtalaa nɛ ɛyaa‑ɖʋ 
nɛ ɖɩsʋʋ ɛ‑cɔlɔ nɛ ɖa nɛ ɩ ɖɩna ɖama. Ɖɩtɛma lɛ, ɖa‑taa 
wɛɛ leleŋ se mbʋ pʋ‑wayɩ ɖɩkɔma yɔ, ɖɩlaba‑pʋ. 

Ɛzɩma mbʋ wɩsɩ tɛm saʋ yɔ pʋ‑yɔɔ lɛ, ɖɩkʋyɩ se 
ɖiwoki tɔɔnaɣ ɖɩtɔɔyɛ ɖenɖe payaɣ se kpambwrɛ yɔ nɛ 
ɖɩñɔɔ lɩm nɛ ɖikpe. Ɖɩkpa kpokponaa yɔɔ nɛ ɖɩtalɩ ɛzɩ 
poosi tʋmɩyɛ ɖilaɖɛ cɔlɔ lɛ, abalʋ sʋlʋmñɔyʋ nɔɔyʋ lɩɩ 
mɛn‑ɛsɩndaa "sɛlɛ" se ɛɖɛzɩɣ habɩyɛ. 

Alɩwaatʋ ndʋ mancaɣaɣ se mɛwɛsɩ‑ɩ lɛ, ɛɖaɣnɩ 
pɩsʋʋ. Maanaɣ se mala ɛzɩma lɛ, mayaa Yesuu hɩɖɛ. 
Kpaagbaa mbʋ lɛ, mandana ɛzɩma pɩlaba nɛ kpokpo sɩŋ 

te yɔ. Ɖɩcɔŋna lɛ ɖɩnaɣ kɩ‑pɔbɔɖɛ ɛsɩndaa ñɩnɖɛ abalʋ 
ɛnʋ e‑yo hɛkʋ taa, etii ɛcaɣ ɛ‑tɔbʋʋ yɔɔ habɩyɛ yɔɔ 
kpam. Kobuzi koo nɛ habɩyɛ wʋrʋ wʋrʋ. Ma nɛ weyi 
ɛwɛ kpokpo yɔɔ ma‑wayɩ yɔ, ɖɩwɛ kʋ‑yɔɔ mbʋ nɛ piyele 
ɛyaa mba paawɛ peeye yɔ, pɛwɛɛ pɔñɔkʋʋ "kɔyɔ kɔyɔ"  
nɛ pasaŋ Ɛsɔ mbʋ pana pɛ‑ɛsɩndaa yɔ pʋ‑yɔɔ. 

Pakpaɣ abalʋ ɛnʋ pɛkɛzɩ habɩyɛ kpɛŋga yɔɔ.      
Ɖidiba kpokpo yɔɔ lɛ, ɖiwolo ɖɩpɔzɩ‑ɩ ɛzɩma pʋwɛ‑ɩ yɔ. 

Pɩɩɖɩɣza ɖa‑tɩŋa payɩ, ɖɩɩsɩŋ mbʋ ɖɩla yɔ. Ɖɔ‑yɔɔ 
hɛ pazɩ lɛ, ɖɩkɛzɩ kpokpo hɔɔlʋʋ nɛ ɖɩkpaɣ abalʋ ɛnʋ 
kpokpo lɛɛkʋ yɔɔ nɛ ɖiwoni Sotubɔɔ ɖakʋta cikpeluu 
taa. Ɖiwoni‑i lɛ, paba takɩ‑ɩ nɛ pama kɔyɛ nɛ ɖɩya nɛ 
palabɩ‑ɩ. 

Pɛtɛmɩ‑ɩ kɔyɛ labʋ lɛ, ɖɩkpaɣ‑ɩ ɖɩpɩsɩnɩ‑ɩ 
kɛgbɛdɛsaɣ lone taa. Peeye ɖɩma takayaɣ taa ɖɩcɛlɛ 
lɔɔɖa sayaa ñʋndɩnaa. Mbʋ pʋyɔɔ yɔ, abalʋ ɛnʋ ɛɛlɩ 
habɩyɛ yɔɔ se ɛɖɛɛ nʋmɔʋ. Mbʋ ɖɩlaba nɛ pɩha‑ɖʋ  
nʋmɔʋ nɛ ɖɩɖɛɛ ɖa‑lɩm ɖɩñɔyɛ yɔ lɛ. 

Ɖɩkʋyaa lɛ manaɣ se kpokpo wonuu nakʋyʋ holaa 
nɛ kʋtɔlɩ. Mankpaɣ wonuu ŋgʋ nɛ mowona mawɩlɩ 
ɖaɣnɩyaa. Paba se iiboo waa pɛdɩɣ wonuu ŋgʋ kudokiŋ 
hiu nɛ naalɛ. Tɔm ndʋ tɩkpa‑m sɔɔndʋ, nɛ maanaɣ se  
mala ɛzɩma lɛ, mayaa man‑taabalʋ nɔɔyʋ nɛ mɛnkɛdɩ‑ɩ 
mbʋ pɩtalɩ‑m yɔ. 

Ɛnɩ mbʋ lɛ, ɛtɔ se: Ou! pʋwayɩ lɛ ɛsɛ‑m se ɖa nɛ 
pɩ‑taa lɩʋ. Ɛsɛ‑m wayɩ lɛ eheyi‑m se ɖiwoni wonuu ŋgʋ 
kɩpɛlaa yɔ nɔɔyʋ cɔlɔ nɛ ɛtaaɖɩ, pʋwayɩ mehiɣ liidiye lɛ 
maaya kɩfalʋʋ. 

Mbʋ pɩlaba nɛ ɖiwolo ɛlɛ cɔlɔ ɖɩwɩlɩ‑ɩ tʋmɩyɛ. 
Ɖɩwɩlɩ‑ɩ lɛ pɩtɛm pazʋʋ yuu, cɩkpɛndʋʋ tɛm pazʋʋ labʋ 
nɛ pɩɩnaɣ ɖeu, ɛlɛ ɛñaɣ pana ɛtaaɖɩ nɛ pɩcaɣ pazɩ.  
Menkpema ɖɩɣa lɛ, mɛnkɛdɩ ɛyaa mbʋ pɩtalɩ‑ɖʋ yɔ nɛ 
mbʋ pɩtɛzɩnaa yɔ. Samaɣ yɔɔ ɛyʋ sɩkɩ! 
       Mayʋ: HƐƐMƲƲ Abalʋ 
 

Ɖoo nʋmɔʋ ɖɔm tɔm 
 Kɩyakʋ nakʋyʋ wiye mankʋyɩ ɖoo taa Awu tɛtʋ 
taa se mowoki Sotubɔɔ. Mbʋ pʋyɔɔ yɔɔ peeye 
mɛnkpɛlɩkaɣ kafɩnda tʋmɩyɛ. Man‑caa nɛ mon‑ɖoo      

 peheyi‑m se ɖoo ɖɛwa se  
 kɛkpɛdasɩ nɛ kala ndɩ ndɩ   
 wɛ habɩyɛ yɔɔ. Meyele nɛ  
 tɛbɩyɛ yɔɔ lɛ, maakʋyɩ lɔŋ   
 nɛ mɛnɖɛɛ. Menkizi se  
 mɛnɖɛɣ ɖoo ana a‑taa.  
 Mancaŋ mankʋyɩ nɛ  
 mɛnɖɛɛ. Ɖɔɖɔ lɛ cɛɛcɛɛ  
 mancakɩ se mɛnɖɛɛ. 

 Malɩɩ habɩyɛ yɔɔ nɛ mansaɣ cɛɛcɛ nɛ mɛnɖɛɣ. 
Mɔnkɔma mantalɩ ɛzɩ maaɖɛɛ Babadɛ pɩlaŋ yɔɔ lɛ,   
mɛn‑cɛɛcɛ wolo nɛ kɩmalɩ nɛ nɩmɩyɛ yɔɔ. Maaɖɔkɩ 
ñɩmɩyɛ nɖɩ pɔñɔɔzʋʋna yɔ. Malɩzɩ ma‑ñɩmɩyɛ nɖɩ nɛ 
mɔñɔɔzɩ. Mankpa mɛn‑cɛɛcɛ yɔɔ nɛ mɛnɖɛɛ. 
 Mantalɩ ɛzɩ maasʋʋ Ɖalandaa lɛ, lɔɔɖɩyɛ sʋsɔɖɛ 
naɖɩyɛ kɔŋnɩ ma‑wayɩ yem sʋʋʋ nɛ ɖɩɩtʋʋzɩnɩ‑m nɛ 
ɖɩmalɩnɩ ñɩtʋ kpem se ɖɩkɔŋ nɛ ɖɩkpɛndɩna‑m. Mɛnkɛzaa 
nɛ mana‑ɖɩ mbʋ lɛ, mɛnkpɛndɩnɩ mɛn‑cɛɛcɛ nɛ mansʋʋ 
ñɩtʋ taa nɛ mɔntɔlɩ lɔɔʋ taa. Lɔɔɖɩyɛ sʋsɔɖɛ nɖɛ ɖɩcaŋ  
nɛ ɖɩɖɛɛ. Mankʋyɩ tataa lɛ, pʋkʋ mon‑tokuu taa nɛ    
mɔ‑nɔmbɔɖɩyɛ yɔɔ nɛ mancaa ñɩtʋ nɛ mahɩzɩ calɩm.   
Mewili cɛɛcɛ lɛ, kɩtɩwɛɛkɩ. Mankpa nɛ mɛnɖɛɛ. 
 Mantalɩ Kañɩŋabua hɛkʋ taa sukuli cɔlɔ lɛ,      
mɛn‑cɛɛcɛ tʋlɩ nɛ wayɩ. Ɛzɩma mbʋ ɖoo yuwa nɛ pɩɖɛɛ 
lɛ, ɛyaa mba pataaɖɩɣ cɛɛcɛnaa yɔ, pɛtɛma kpem nɛ 
patɩpɩzɩ nɛ pataaɖɩ‑mkʋ. Manɖʋ man‑taa se mɛntɛzɩɣ 
tuyuu nɛ mantalɩ. Ɛlɛ manpaazɩ tuyuu nɛ mɛnɖɛɣ. 
 Mɔnkɔma se mantalɩɣ Togogrɛɛ kpoŋ cɔlɔ lɛ, 
pɩpaazɩ kpaɖasɩ pɛlʋʋ tɩŋ yɔɔ nɛ hɔɔlʋʋ ŋgʋ mɔnɖɔŋaɣnɩ 
yɔ kɩ‑taa. Sɔɔndʋ kpa‑m nɛ mɔnɖɔ nɛ mɛnkɛɛ hɔɔlʋʋ 
lɛɛkʋ yɔɔ. Mɔnkɔm mantalɩ peeye ɖeyi ɖeyi lɛ, pɩpɛlɩ 
yem kpaʋ kpaʋ kpaʋ tɔm naadozo lɛ, pitii nɛ pɩmaa    

tataa cim. Peeye sɔɔndʋ pam pɩŋŋ nɛ mancaŋ mankpa 
cɛɛcɛ yɔɔ lɛɛlɛɛ. Pɩtatɩɩlabʋ kɛlɛm kɛlɛm kuɖʋmʋʋ nɛ 
mankpanɩ kʋ‑yɔɔ. Ɛzɩma mbʋ wayɩ pʋtʋlaa lɛ, mɛwɛɛ  
nɛ mansaɣ lɛɛlɛɛ ɛlɛ piiseɣ. Pʋwɛɛ piɖiɣni labʋ cikim  
cikim cikim. Mansaa‑kʋ mbʋ nɛ sɔɔndʋ nɛ mɛntɛzɩ talʋʋ 
mɛn‑tɛ laʋ wayɩ nɛ mansʋʋ ɖɩɣa. 
 Mantalɩ ɖɩɣa mbʋ lɛ, mankpaɣ mbʋ pɩtalɩ‑m 
nʋmɔʋ taa yɔ nɛ meheyi man‑taabalʋ AYELUU weyi ma 
nɛ ɩ ɖɩsʋwaɣ kuduyuu kʋɖʋmʋʋ tɛɛ yɔ. Ɛlɛ man‑taabalʋ 
ɛnʋ se: "OO! AMAKE, nɔɔyʋ ɛɖɔŋ habɩyɛ yɔɔ cɩnɛ nɛ  
ewolo Kañɩŋbuwa ɖoo taa. Mbʋ pʋyɔɔ yɔ, ɛyaa ɖɔŋ nɛ 
pɩñazɩɣ‑wɛ, halɩ lɛlaa takɩ ɛlɛ pahɩnɩɣ kʋdɔmɩŋ kpem. 

Ɖɩsamɩ Ɛsɔ kpem: Man‑caa nɛ mon‑ɖoo peheyi‑m 
mantanɩɩ pɔ‑tɔm ye maasɩba lɛ a‑cɔlɔ pɩlɩnaa. Maatazɩɣ 
ɖɔm ɖoo taa nɛ mowolo Sotubɔɔ. 
     Mayʋ: AMAKE M. Joseph  
 

Halʋ hoɣa tʋ nɔɔyʋ tɔm  
Halʋ nɔɔyʋ haɣnɩ hoɣa mbʋ. Ɛ nɛ ɛ‑walʋ pɔcɔnɩ 

hoɣa yɔɔ ka ka nɛ kɔkɔɔ kapɩɩ nɛ pɩtalɩ lʋlʋʋ wiye. Halʋ 
ɛnʋ payaɣ se Halaawiyaʋ. Kɩyakʋ ŋgʋ pɩpazɩ‑ɩ wɩɣʋ yɔ, 
ɛ‑walʋ ñɩnɩ kpokpo nɛ pakpaɣ‑ɩ powona‑ɩ fɛɖaa tɛ. 
Fɛɖaa tɛ wɛ poliŋ. Pakpaɣ halʋ nɛ pɛɖɛna lɛ, ɛ‑walʋ kpa 

ɛ‑cɛɛcɛ yɔɔ nɛ ɛtɩŋ pa‑wayɩ. Piyele halaa naalɛ kpaɣ 
naŋgbanzɩ nɛ patɩŋ pa‑wayɩ. 

 
 

 
 
 
 
 

 
 

 

Patalɩ fɛɖaa tɛ lɛ, pʋwɛɛ pɩcɛyɩɣ halʋ mbʋ ka ka 
nɛ tɛʋ kɔɔ kife. Tɛʋ fema lɛ, fɛɖaa yaa ɛ‑walʋ nɛ peheyi‑i 
se ɛkpaɣ ɛ‑kʋdɔndʋ nɛ ɛɖɛnɩ‑ɩ fɛɖaa sɔsaa tɛ se mba 
ɛɛpɩzɩɣ. Abalʋ ɛɛnaɣ se ɛla ɛzɩma. Pitibi e‑toma taa yem 
yɔɔɔ. Ɛpɔzʋʋ ɛ‑tɩ se ɛzɩma malakɩ? Liidiye fɛyɩ. Anɩ 
manaɣ nɛ ɛkɩdɩ‑m liidiye? Meyeki man‑kʋdɔndʋ nɛ ɛsɩ 

yaa malakɩ ɛzɩma? Ɛdɛɛ tɛtʋ taa se ɛñɩnɩ lɔɔɖɩyɛ nɛ  
ɖɩkɔɔ ɖɩkpaɣ‑wɛ. Ɛɖɛwa lɛ, mba pɩkazɩ kʋdɔndʋ cɔlɔ   
yɔ, pakpaɣ kʋdɔndʋ nɛ palɩɩ pacaɣ habɩyɛ nɔɔ se yee 
lɔɔɖɩyɛ ɛkɔma yɔ, ɖɩkpaɣ‑wɛ kpaagbaa. Paakɛ ɛyaa   
naadozo nɛ hoɣa tʋ. 

Pɩkɛdaa lɛ, lɔɔɖɩyɛ naɖɩyɛ ɖɛwaɣ nɛ pɩkɛzɩ‑ɖɩ nɛ 
ɖɩhɛyɩ nɛ ɖɩmabɩ‑wɛ nɛ ɖɩlɔ habɩyɛ lɔɔʋ taa nɛ ɖɩɖɛɛ 
ɖɩtɔlɩ. Ɛyaa lɩɩ pakpaɣ‑wɛ papɩsɩna fɛɖaa cɔlɔ nɛ pɛfɛtɩɣ 
pɔ‑yɔɔ. Walʋ pɩsaa ɛkɔɔ lɛ, ɛmaɣna ɛyaa sakɩyɛ habɩyɛ 
yɔɔ. Ɛnaɣ lɔɔdɩyɛ tɔlɩ habɩyɛ kpɛŋa yɔɔ. Ñɩnɩŋ yokɩ naŋa 
naŋa. Ɛlɛ peheyiɣ‑i se kʋdɔndʋ nɛ ɛ‑cɔlɔ caɣyaa lɔɔdɩyɛ 
maba. Kpaagbaa mbʋ lɛ ɛpazɩ wiluu nɛ ɛtɔŋ se: "Ma 
ɖɔɖɔ? Ɛbɛ mɛwɛɛkaa kpem. Pʋwɛ fɩlandɩ tʋ ñʋʋ taa yɔ, 
pʋwɛ ɛ‑naalɩm eyiɣa taa. Ɛyaa na ɛ‑pʋtɔdɩyɛ, pɛcɛzɩ‑ɩ nɛ 
esu wiluu nɛ pasɩnɩ‑ɩ ɛ‑kʋdɔndɩnaa kpaɣʋ nɛ paɖʋ‑wɛ 
lɔɔɖɩyɛ taa nɛ pɛɖɛna‑wɛ fɛɖaa tɛ. 
 Kɛtɛzaɣ tɔm. Ɛtanɩ‑wɛ fɛɖaa tɛ nɛ palabɩ‑wɛ kɔyɛ 
nɛ pɔ‑yɔɔ wizasɩ pasɩ lɛ, pɔpɔzɩ‑ɩ nɛ ɛkɛdɩ‑wɛ lɛ, pɔtɔ se: 
"Keyi! Habɩyɛ nɔɔ kʋdɔndʋ na? Lɔɔɖɩyɛ eetiki fɛɖaa tɛ 
nɔnɔɔ taa? Yee pasɩba suwe ŋheyiɣ pa‑ñɩma? 
      Mayʋ: AWADE Toi 

Kpacaa halʋ kpaɣʋ tɔm  
Kɩyakʋ nakʋyʋ wiye kpacaa lɩ tanaŋ tɛɛ se ewoki 

ɛ‑ɖaŋ tɛ. Ɛ‑caa nɛ e‑ɖoo payaa‑ɩ nɛ peheyi‑i se: ŋnaɣ, 
ɖɩnawa se ŋtalaa se ŋkpaɣ halʋ, ɛlɛ, taakɩlɩɣ wobu ɖoŋ 
ɖoŋ ña‑ɖaŋ tɛ paa ɛzɩmtaa. Kpacaa kʋyɩ se ɛɖɛɣ lɛ,   
heelim sʋsɔm pasɩ mabʋ fiii fiii nɛ tɛʋ pasɩ nɩʋ waaa 
ɛɛnaɣ se ɛla ɛzɩma. Ɛmaɣzɩ ɛ‑taa pɩŋŋ nɛ ɛtɛzɩ wobu 
ɛkpaɣ e‑toko sʋsɔʋ nɛ lɛɛma nɛ ɛɖɛnɩ tɛʋ. 

Ɛlɩ nʋmɔʋ taa lɛ, ɛ‑taa hʋlɩmɩ poyi poyi mbʋ     
pʋyɔɔ yɔ ewoki ɛ‑sɔɔlɩm tʋ tɛ. Pɩkɛdaa lɛ, tɛʋ yele nɩʋ,  
heelim yele mabʋ ɖɔɖɔ. Wɩsɩ sʋzɔsɩ nasɩyɩ ñaɣ kaŋ kaŋ 
nɛ soŋkaɣ kpa‑ɩ lɛ, ɛcɔnɩ nʋmɔʋ pɩŋŋ nɛ ɛnaɣ se kɩwɛ 
poliŋ kpem, ŋgʋ ɛtalɩɣ ɛzɩ sukulibiya hʋlʋʋ taa yee 
ɛɖɔm lɔŋ yɔ. Peeye ewoba ɛcaɣ tɩʋ nakʋyʋ tɛɛ se ɛhɛzɩɣ 
lɛ, ñɩtʋ wɛɛ ɛkpɛsɩ‑tʋ nɛ ɛcaɣ. Pɩkɛdaa lɛ, ɛhɛnɩ kusotuu 
taa nɛ ɛkpaɣ ɖom. Kpaagbaa mbʋ lɛ, ɖʋmaa nabɛyɛ 
yowaɣ tɩʋ ŋgʋ kʋ‑yɔɔ, petii pɔtɔlɩ ɛ‑yɔɔ pam.  

Kpacaa kʋyɩ kpaka, sɔɔndʋ kpa‑ɩ nɛ ɛpɔzʋʋ ɛ‑tɩ se 
malakɩ ɛzɩma? Malakɩ ɛzɩma? Ɛɖɛwaɣ lɛ, ɛɛɖɔkɩ pɔɖɩyɛ 
naɖɩyɛ, ɛkpaɣ‑ɖɩ nɛ ese kpidi kpidi nɛ ewolo ɛmabɩ‑wɛ 
nɛ ɛpasɩ ɖɛʋ ɛ‑nʋmɔʋ. 

Ɛtalɩ ɖoli lɛ, laʋ nakʋyʋ wɛɛ, kɩ‑taa wɛ tɔɔyɩŋ     
nɛ kpentɔɔyasɩ nɛ kpɩna lɛɛna. Kpacaa ɖɔŋ nɛ ekeziɣ         
ɛ‑wayɩ. Pɩkɛdaa lɛ, tɔɔyʋʋ nakʋyʋ ɖɛwaɣ kɩlɩɩ ɛ‑yɔɔ. 
Ɛkpaɣ seɣa nɛ tɔɔyʋʋ ɖʋ ɛ‑wayɩ mbʋ, ewolo etii lɩm  
taa, tɔɔyʋʋ wɛ ɛ‑wayɩ nɛ ɛmakɩ kobusi nɛ ɛtɔŋ se:    
Pɛlɛɛ‑m yooo! Pɛlɛɛ‑m yooo! Ɖenɖe ewokaɣ yɔ, 
peeye ɛyaa lɩɩ nɛ pɔɖɔkɩ pa‑haɖaŋ nɛ lɛlaa tɔŋ nɛ      
lɛlaa malɩfanaa pe‑nesi taa ñɔɔɔ nɛ pakʋ tɔɔyʋʋ. 

Ɛkɔɔ ɛtalɩ ɛ‑ɖaŋ tɛ nɛ pasaa‑ɩ mʋtʋ akuwee;   
ɛzɩma mbʋ sɔɔndʋ kpa‑ɩ nʋmɔʋ taa lɛ, ɛwɩɩ tɔɔnaɣ tɔɔʋ. 
Halɩbɩɣa wolo kɛsɛɛ‑ɩ nɛ kacaɣ ɛ‑cɔlɔ nɛ pɔyɔɔdʋʋ nɛ 
powoŋuu nɛ halɩbɩɣa pɔsʋʋ‑ɩ se ɛzɩma ɛlaba nɛ ɛtalɩ cɩnɛ 
e‑ɖeke? Ɛlɛ se: Ɛbɛ laba nɛ ŋpɔzʋʋ‑m mbʋ? Halɩbɩɣa se 
mbʋ pʋyɔɔ yɔ ŋnawa se pʋcɔ nɔɔyʋ kɔɔ cɩnɛ lɛ, ɛñɩnɩɣ 
ɛyaa naalɛ yaa naadozo nɛ pɩtasɩnɩ‑ɩ nɛ pʋcɔ ɛtalɩ cɩnɛ 
mbʋ pʋyɔɔ yɔ nʋmɔʋ taa wɛ kaɖɛ kpem, ŋna mbʋ sɔnɔ 
lɛ, ŋkʋyɩ ŋkɔŋ ñe‑ɖeke naawe? Pɩkɛdaa lɛ, ka‑caa talaa, 
evebu wolo ɛsɛɛ‑ɩ, peeye peeye lɛ, ko‑ɖoo talɩ ɖɔɖɔ nɛ 
ɛla mbʋ ɖɔɖɔ. 

Ɖoo yu nɛ Kpacaa sʋʋ peeye tɛʋ fe lɛ, Kpacaa 
kaawɛnɩ taabalaa peeye nɛ pasɩɩ‑ɩ nɛ pekpena‑ɩ ɛ‑tɛ lɛ, 
paba pɩsɩ pekpe. Pɩlabɩ fenaɣ lɛ, Kpacaa kpaɣ‑ɩ halʋ nɛ 
pɛwɛɛ camɩyɛ. Pɩkɛdɩ kɩyakʋ nakʋyʋ lɛ, yaa lɛ halʋ wɛna 
maamiwatanaa, paba haɣɩ‑ɩ liidiye nɛ ñɩɣlɩm nɛ lɩtʋ nɛ 
wondu kʋhʋlʋmtʋ. Halʋ wɛɛna pɩtɩŋa abalʋ fɛyɩ nabʋyʋ. 
 Kɩyakʋ nakʋyʋ pɩwɩɣ halʋ ɛnʋ pɩŋŋ nɛ abalʋ 
pɔzʋʋ ɛ‑tɩ se ɛlɛ malakɩ ɛzɩma lee! Ɛtɔ se ewokini‑i fɛɖaa 
tɛ nɛ pawazɩ‑ɩ. Patalɩ fɛɖaa tɛ lɛ, paba ma kɔɔ se ɛya, 
Kpacaa ya ɖɔɖɔ pɩɩlakɩ kpem, halʋ wɩlɩɣ ɛzɩ pawɩsʋʋ tɩŋ 
hayɩm taa yɔ. Halɩ ɛcaɣ sɩbʋ. Pɩkɛdaa lɛ, pɩkpasɩ‑ɩ nɛ 
abalʋ wolo ɛla hɛɛɛ nɛ ɛpɔzɩ ɛ‑halʋ se pɩlabɩ ɛzɩma nɛ 
mayakɩ kɔɔ nɛ pɩɩwazɩɣ pʋyʋ tɛ? Ɛbɛ lakɩ‑ŋ tɛ?       
 Peeye halʋ nawa se pɩpɩ‑ɩ lɛ, eheyi‑i se: mɛwɛna                
maamiwatanaa nɛ pɛwɛ lɩm taa nɛ payaɣ‑m se mowolo 
pɔ‑cɔlɔ nɛ mala fenaɣ nɛ menkiziɣ, mbʋ labɩna nɛ   
paɖʋ‑m kʋdɔŋ. Sɔɔndʋ ɖaɣnɩ kpaʋ abalʋ siŋŋ nɛ ɛtɔ se 
tɛʋ feŋ lɛ, yee ŋpɩzɩɣ ɖɔm yɔ, ɖiwolo ɖa‑naalɛ ñɛ‑tɛ nɛ 
meheyi ña‑ñɩma tɔm ndʋ. 
 Tɛʋ fe nɛ powolo toovenum ɛzɩ abalʋ kɔyɔɔdʋʋ yɔ 
nɛ eheyi halʋ caa nɛ e‑ɖoo tɔm ndʋ. Ɛ‑halʋ heyi‑i yɔ lɛ, 
pɩcɛyɩ caa pɩŋŋ nɛ ɛtɔŋ se: ña pʋwɛɛ se ŋheyi‑mtʋ naa-
we? Abalʋ se ɛɛɛ, mbʋ pʋyɔɔ yɔ, pʋwɩɣ ma‑halʋ nɛ 

mancɑɣ se ɛ‑yɔɔ ɛcɛ nɛ ma nɛ‑ɩ ɖɩnɩɩ leleŋ ɖe‑wezuu 
caɣʋ taa. 

Caa se ɖaŋɩ‑m nɛ mɔnkɔɔ. Ɛkʋyɩ kpaka nɛ ɛsʋʋ  
kuduyuu tɛɛ se ɛkpaɣ malifa nɛ ɛtɔ Kpacaa. Halʋ ɖoo na 
mbʋ lɛ, ɛzɩma mbʋ ɛɛsɔɔlaa se ɛ‑pɛlɛ nɛ Kpacaa pacaɣ 
wezuu lɛ, ese ewolo eheyi Kpacaa se ese nɛ ɛmaanɩ 
koloŋa mbʋ yɔ pɔtɔ‑ɩ malɩfa. Kpacaa kpaɣ seɣa nɛ 
ɛmaanɩ koloŋa calaʋ nɛ ɛtɔlɩnɩ wayɩ nɛ ekpe ɛ‑tɛ. 
 Pɩlabɩ kɩyakɩŋ naalɛ lɛ, halɩbɩɣa caa ya pʋnʋ 
kʋhʋlʋm nɛ heu kʋhʋlʋm nɛ powona pɔɔ taa ɖenɖe      
ɛ‑pɛlɛ maamiwatanaa wɛɛ yɔ nɛ pakʋ nɛ pala sɔnzɩ nɛ 
pɛlɛ yɔɔ tɛzɩ cɛbʋ nɛ pekpe ɖɩɣa. Pɛlɛ pɩsɩ ɛ‑walʋ tɛ nɛ 
pɛwɛɛ ɛzɩ paawɛʋ yɔ. 
 Lɛɛlɛɛyɔ Kpacaa wɛ laŋhɛzɩyɛ taa nɛ sɔɔndʋ 
ɛɛtasɩɣ‑ɩ kpaʋ nɛ nabʋyʋ se pɩɩtalɩ e‑wezuu taa nɛ      
ese‑pʋ. Mbʋ labɩna nɛ meheyiɣ paa caa weyi se 
pataamaɣzɩ se pɛ‑pɛlaa heyiɣ‑wɛ pa‑lɩmaɣza tɩŋa.       
Pa‑walaa tɛzɩɣnɩ sɩm mbʋ pʋwɛ mɛsaɣ tɛɛ yɔ. 
 Meheyiɣ evebiya se sɩsɩ ɩla camɩyɛ nɛ pataakɔɔ 
pasʋʋ kʋñɔŋ nakʋyʋ taa nɛ pɩpɛŋ‑wɛ tɛtɛ nɛ paakʋsʋʋ 
pa‑ñʋʋ.                                     Mayʋ: AMAKE Evabou 

Abalʋ nɔɔyʋ tɔm   
 Abalʋ nɔɔyʋ payaɣ se Kodjo. Ɛ‑tɛ lɛ ɖenɖe payaɣ 
TEMBIO yɔ. Kodjo caa hɩɖɛ lɛ SAMA nɛ e‑ɖoo lɛ AKPEŊ. 
 Kodjo sɔɔlɩ Haloukpanboundou kɩyakʋ wobu paa 
piya ŋgʋ. Kodjo ke haɖʋ siŋŋ nɛ ɛwɛnɩ tɔɔnaɣ. Ɛhayɩɣ 
hɛɛ, mɔʋ, mɩla nɛ saamɩla. Ɖa‑caa kodjo wɛnɩ kpokpo. 
Ɛkʋyʋʋ ɖɛʋ lɛ ɛhɔkɩ tɔɔnaɣ nakɛyɛ kpokpo wayɩ se   
ewona ɛpɛdɩ. Ɛpɛdɩɣ lɛ, ɛya mʋtʋ nɛ nandʋ nɛ ɛtɔɔ   
ɛhaɣ lɛ, ewolo ehiɣ sʋlʋm caɖaɣ kʋɖʋmaɣ koŋ lɛ 
pɩmaɣ‑ɩ. Kodjo wɛnɩ halʋ nɛ piya naalɛ: halʋ nɛ abalʋ. 
Ɛɛsɔʋ ɛ‑halʋ nɛ e‑piya pɔ‑yɔɔ ɖɩɣa kaʋ. Ɛkʋyʋʋ kpem lɛ, 
ɛyabɩ‑wɛ kɩyakʋ wondu nɛ ekpena. Laŋhɛzɩyɛ nɛ taa 
leleŋ pɛwɛ ɖɩɣa pɩdɩɩfɛyɩ. Kodjo kʋyʋʋ kɩyakʋ wobu lɛ, 
palakɩ‑ɩ wele wele camɩyɛ nɛ pɔtɔŋ se: "Pituuli‑i nɛ 
kañɩŋga pitaatuuli‑i nɛ pɩyɛ." 
 Evemiye naɖɩyɛ kodjo woba ɛ‑hɛɛ hayɩm taa 
ehuyi ɛhɔkɩ e‑kpokpo wayɩ, ɛsaa puuu ekpena se ewona 
kɩyakʋ ɛzɩ tam yɔɔ yɔ. Ɛtalaa lɛ, powona‑ɩ lɩm saʋ taa nɛ 
ewolo ɛsɔ, e‑suu wondu camɩyɛ. Kodjo hɔkɩ hɛɛ kpokpo 
yɔɔ nɛ ɛɖʋ miŋ ɛdɛɛ. Ɛtalɩ ɖoli nɔɔyʋ lɛ, miŋ ɖi. Kpokpo 
wɛɛkaa. Ɛla kʋñɔŋ kikizi. Ekonaɣa soŋgaɣ nɛ eyakɩ. 
Pɩtalɩ alɩwaatʋ natʋyʋ lɛ, pɩwɛ ɛzɩ ewii. Taabalʋ katalɩ 
peeye ñɩɣtʋ nakʋ yɔɔ ɖeyi ɖeyi. Pʋkɔma pɩtalɩ ñɩɣtʋ hiu 
yɔ lɛ Kodjo taa la leleŋ mbʋ pʋyɔɔ yɔ kpokponaa 

ɖaɣnɩyʋ nɔɔyʋ wokaɣ kɩyakʋ ɖɔɖɔ nɛ ɛtalɩ ɛmaɣnɩ‑ɩ 
peeye ɛɖɔŋ konuu soŋgaɣ nɛ ɛyakɩ. Peeye ɛcaŋga 
ɛyɔɔdɩna‑ɩ nɛ ɛlɛ caŋ ɛñɔɔzɩ‑ɩ kʋ. Poduu eduuye se: "Ñʋʋ 
leleŋ tʋ palʋlʋʋ wiyaʋ tɛ." Kodjo ɖaɣnɩ e‑kpokpo yɔɔ 
kpaʋ nɛ laŋhʋlɩmɩyɛ ewolo ɛya kɩyakʋ fɛɛɛ, ɛtɔɔ, ɛñɔɔ. 
Pʋ‑wayɩ ɛcɔɔ ɛya wondu se ekpena ɛ‑halʋ nɛ e‑piya. 
 Ɖa‑caa kodjo kpa e‑kpokpo yɔɔ nɛ ɛkpaɣ nʋmɔʋ 
kpem yɔɔ. Ɛkɔma ɛtalɩ habɩyɛ hɛkʋ taa ɖoli lɛ, ɛɖaɣnɩ 
piti lakasɩ lɛɛsɩ katɩnaʋ. Lakasɩ nzɩ lɛ, ɛmaɣnɩ ɖʋmaa 
mba payaɣ‑wɛ se cagbadanaa yɔ naalɛ habɩyɛ hɛkʋ taa 
pɔɖɔŋ you.  

 
  

 
 

 
 
 

 Kodjo laŋgɩyɛ maa mbʋ pʋyɔɔ yɔ pa‑patʋ        
kakpawa nɛ pacaɣ se pɔɖɔɔnɩ‑ɩ. Ɛtaaɖɔkɩ ɖaʋ nakʋyʋ. 
Peeye ɖa‑caa kodjo cɔnaa se pʋpɔzʋʋ ɛla abalɩtʋ nɛ ɛpɩzɩ 
ɛkʋ ɖʋmaa panɛ pa‑naalɛ. Pʋ‑yɔɔ ɛcɔna kpɛɛɛ lɛ, ɛnaɣ 

pahayɩ mbɔmtɩŋ nɩɩyɩ, ɩ‑ɖasɩ kpeɣtaa. Esezi ɛpɛlɩ lɛɛka 
ɛɖɔŋa fezuu fʋʋ fʋʋ. Kodjo se kiɖi kiɖi ewolo ɛma lɛlʋ 
ñʋʋ ɛtasɩ ɛsɩ. Peeye lɛlʋ pazɩ seu nɛ ɛkaɖɩ kpam ɛɖʋ      
ɛ‑wayɩ ehiɣ‑i nɛ ɛtɛzɩ‑ɩ kʋʋ. Alɩwaatʋ ndʋ piike ɖanaɣ 
wɩsɩ tɛɛɛ. Pɩkɛdaa lɛ, abalaa nabɛyɛ talaa pamaɣna   
Kodjo, e‑kpokpo nɛ cagbadanaa. Pɩɖɩɣzɩ‑wɛ ɖɩɣɖɩɣ se 
ɛyʋ pɩzaa ɛkʋ ɖʋma naalɛ pɔɖɔŋa you. 
 Kodjo abalɩtʋ yaba ɛ‑ñʋʋ. Abalʋ hiɣ mandʋ.     
Poduu eduuye se: "Ŋse saɖɛ ɛza pɔʋ taa yɔ, ŋtɔkɩ mʋtʋ 
kpɛɖɛ." Ɖa‑caa kodjo kpaɣ cagbadanaa ɛhɔkɩ kpokpo yɔɔ 
nɛ leleŋ ekpena ɛla kazandʋ. Abalɩtʋ labʋ wazɩɣ nabʋyʋ 
taa.         Mayʋ: KABLI Anakpa 
 

Lɔɔɖɩyɛ sayʋ nɔɔyʋ tɔm 
Abalʋ nɔɔyʋ payaɣ se Pɩtaapɩɩ, ɛkɛ lɔɔɖɩyɛ sayʋ 

weyi ɛ‑taabalaa sɩɣsɩɣ‑ɩ se, ɛtaakɩlɩɣ ɛ‑lɔɔɖɩyɛ senaʋ nɛ 
ɛɛnɩɣ yɔ. Ɖomaɣ fenaɣ kɩyakʋ lʋbɛ ñɩŋgʋ wiye, 1993 
pɩnaɣ. Ɖiwobi ɖɩna Pɩtaapɩɩ se ɛkɔɔ ɛkpaɣ‑ɖʋ nɛ        
ewona‑ɖʋ "Bassar" Ɛsɔ sɛʋ ɖikpeliye taa. Ɛkpaɣ‑ɖʋ   
ewona ɖɩtana cɛyɩtʋ. Ɖɩlabɩ kɩyakɩŋ naanza peeye. 

Puuye nɖɩ ɖɩpɩsaɣ yɔ, ɖɩkatɩnɩ cɛyɩtʋ. Ɖɩsʋ lɔɔɖɩyɛ 
taa lɛ, Pɩtaapɩɩ pazɩ ɛ‑lɔɔɖɩyɛ saʋ. Lɔɔɖɩyɛ sayʋ nɔɔyʋ 
kɔma ɛɖɛɛ ɛ‑yɔɔ lɛ, Pɩtaapɩɩ se: ɛbɛ ŋwɩlɩɣ‑m, ma ɖɔɖɔ 
lɔɔɖɩyɛ mansaɣ. Peeye Pɩtaapɩɩ pazɩ ɛlɛ ɖɔɔnʋʋ pʋʋ  
kpaʋ taa. 

Ɖitikaɣ pʋʋ lɛ, Pɩtaapɩɩ kpa pɩrɛɛkɩnaa pɩɩkpaɣ nɛ 
ñɔsɩ ñɛyɩ lɔɔɖɩyɛ taa tiɣtiɣ nɛ ɛyaa pazɩ mabʋ kubusi se: 
wooyi wooyi ɖɩsɩkɩ. Ɖɩɩwɛ ɛyaa naadozo sakaɣ taa nɛ 
lɛlaa ñɛwɛɛ wayɩ. Abalʋ sɔsɔ weyi ɛɛcaɣ Pɩtaapɩɩ cɔlɔ yɔ, 
payaɣ‑ɩ se Zaato, ɛɛlaba lɔɔɖɩyɛ saʋ tɩmɩyɛ nɛ ɖɩmakɩ 
kobusi nɛ ɖɩtɩmɩɣ nɛ ɖɩyaɣ Yesu se ɛlɩzɩ‑ɖʋ asayʋʋ ŋgʋ 
kɩ‑taa. 
 Pɩkɛdaa lɛ, Pɩtaapɩɩ ñɩnaɣ se eɖezi miŋ lɛ, lɔɔɖɩyɛ 
ñɩma lɩɩ pɩtɔlɩ lɔɔɖɩyɛ taa. Pɩlabɩ mbʋ lɛ, ɛ‑laŋɩyɛ maɣ  
nɛ pɩɖɛɛnɩ‑ɖʋ se pʋɖʋzɩ‑ɖʋ pɔɔ sɔsɔɔ nakɛyɛ taa lɛ,  
abalʋ sɔsɔ weyi ɛcaɣ Pɩtaapɩɩ cɔlɔ yɔ, ɛcɔzɩ lɔɔɖɩyɛ ñʋʋ 
nɛ ɖɩtafalɩ pɔɔ taa. 
 Alɩwaatʋ ndʋ ɖa‑ñʋʋ leleŋ se lɔɔɖɩyɛ naɖɩyɛ 
taakɔŋnɩ ɖɛ‑ɛsɩnda, ɖa‑ñɩnɖɛ wɛɛ falʋʋ yɔɔ yem. Pɩkɛdaa 
lɛ, lɔɔɖɩyɛ seɣa pasaa nɛ Pɩtaapɩɩ wolo eyoni ŋgbam 
ɖɩɣa nakɛyɛ habɩyɛ nɔɔ nɛ ɖɩsɩŋ. Peeye ɖatɩŋa ɖɩlɩ 
lɔɔɖɩyɛ taa nɛ ɖɩsa kɩpaɣlʋ Ɛsɔ se ɛlabaɣlɛ. 

 Pʋwayɩ lɛ, lɔɔɖa sayaa lɛlaa la kɔlɩmɔtɔ nɛ         
peheyi‑i se ɛpɛlɩ Zaato liidiye mbʋ pʋyɔɔ yɔ ɛnʋ ɖɔkɩnɩ 
lɔɔɖɩyɛ ñʋʋ nɛ pɩlakaɣ asayʋʋ. Ɛlɛ Pɩtaapɩɩ na siŋŋ 
se Ɛsɔ tɩŋnɩ Zaato yɔɔ nɛ ɛya ɖa‑ñʋʋ ɛlɛ etisi ɛ‑taabalaa 
tɔm nɛ ɛpɛlɩ Zaato liidiye kudokiŋ niidozo nɛ ɖɩcɛyɩ    
ɖa‑tɩ nɛ ɖɩhɛyɩ liidiye nɖɩ. 
 Peeye Zaato tɔm se: "Ye pɩkɛ toovenim se Ɛsɔ  
tɩŋnɩ mɔ‑yɔɔ nɛ ɛlɩzɩ‑ɖʋ yɔ, Pɩtaapɩɩ nɛ Ɛsɔ paatɛzɩna 
mbʋ pɩkazɩnɩ ɛsɩndaa yɔ." Meheyiɣ‑mɩ se fenasɩ        
naadozo taa lɛ, ɖɩnɩɣ se Pɩtaapɩɩ lɔɔɖɩyɛ ɛɛtaa sɩɣ tʋmɩyɛ 
labʋ. Ɛ‑mɔɔtɩnaa wɛɛkaa nɛ ɛpɩsɩ kʋñɔndʋ. Peeye sɔsaa 
tuu eduuye se: Taamuli ño‑koobu se ŋkɛ ñɩm tʋ. 
     Mayʋ: BATCHASSI Kadja 
 

Lakʋ yɛlʋʋ tɔm   
Kɩyakʋ nakʋyʋ Kɔmla ya ɛ‑taabalʋ Sɛŋkɔɔɖɩ se 

pɛyɛlɩ lakʋ nɛ pakʋ nandʋ; pɩkɛdaa lɛ, Kɔmla na pɔʋ nɛ 
ɛcɛzɩɣ se ɛna se ɛbɛ wɛ kɩ‑taa. Pɔʋ ŋgʋ Kɔmla naa yɔ, 
kʋwala pɩdɩɩfɛyɩ nɛ Kɔmla manzɩɣ se paa pɩɩla yɔ, ɛkʋʋ 
kɩ‑taa yu yaa ñaɖɛ. 

Ɛwɛɛ ɛcɛzɩɣ pɔʋ nɛ taa leleŋ yem fɛɛɛ. Pɩkɛdaa lɛ, 
ɛlɛkɩ e‑nesi pɔʋ taa wuuu ɛlɛ etukuna nabʋyʋ yɔɔ. Ɛlɛ 
ɛɛsɩŋ se ɛbɛ yɔɔ etukunaa. Kɔmla taa wɛ leleŋ se sɔnɔ 
ehiɣ nandʋ. Ɛtasɩ cɛsʋʋ pazɩ lɛ, ɛcaa ɖaʋ nɛ eluuzi se 
ɛna ɛbɛ yɔɔ etukinaa. 

Eluuzi ɖaʋ lɛ, ɖʋm sɔsɔ nɔɔyʋ lɩɩna ɛ‑yɔɔ lʋʋʋ nɛ 
sɔɔndʋ kpa Kɔmla nɛ ɛpazɩ seu nɛ ɖʋm ɛnʋ ɛpazɩ Kɔmla 
tam nɛ ɛmakɩ kubusi nɛ ɛyaɣ ɛ‑taabalʋ se: "Sɛŋkɔɔɖɩ 
Sɛŋkɔɔɖɩ kɔɔ lɛɛlɛɛ nɛ ŋya ma‑ñʋʋ mansɩkɩ."  Peeye 
Sɛŋkɔɔɖɩ ñaaɖɔkɩ ɖaʋ, ɛlɛ se lɛɛlɛɛ nɛ ɛkɔɔ ɛkʋ ɖʋm. Ŋna 
Kɔmla yɔ, pʋwɛ ɛzɩ ɛsɩba nɛ efe yɔ. Eseɣliɣ yem kpa kpa 
kpa kpa. 

Peeye ɛ‑taabalʋ Sɛŋkɔɔɖɩ tɔm se: ña‑ñʋʋ laba leleŋ 
yee mantaakʋ‑ɩ, nɛ ɛɛñasa‑ŋ yɔ, ŋkasɩba mbʋ pʋyɔɔ yɔ, 

ɖʋm ɛnɛ ɛ‑tɔm wɛ kadɛ, ɛ‑sɔtʋ wɛ ɖoŋ. Peeye Kɔmla nɛ 
ɛ‑taabalʋ papasɩ pa‑lakʋ yɛlʋʋ. Patalɩ ɖoli lɛ, Kɔmla na 
pɔʋ nɛ papazɩ cɛsʋʋ. Pɛcɛsɩ pazɩ lɛ, Kɔmla lɛkɩ e‑nesi pɔʋ 
taa ɖɔɖɔ lɛ, yu kɛwɛ pɔʋ nɔɔyɔɔ kpam nɛ ɛñasɩ e‑nesi. 
Kɔmla pazɩ kubusi mabʋ se wooyi wooyi mɔntɔm tɛma 
yooo, hayɩ malakɩ ŋna lakʋ hɛkʋ taa cɩna kpem. Peeye 
Sɛŋkɔɔɖɩ se lɛɛlɛɛ nɛ ewolo ɛ‑cɔlɔ nɛ ɛpɔsɩ‑se ɛbɛ laba, 
ɛlɛ naɣ e‑nesi nɛ calɩm. Ɛlɛ Kɔmla ɖɩɣna seluu yem kpa 
kpa kpa kpa nɛ Sɛŋkɔɔɖɩ kpaɣ kpaca nɛ ɛtasɩ lɛ, ɛnaɣ se 
yu ñasɩna‑ɩ ɛlɛ Kɔmla tisi fezuu fʋʋʋ. 

Ewilaa nɛ ɛna toovenim yu lɛ, ɛtɔ se hayɩ Ɛsɔ 
ŋlapaɣlɛ. Peeye Kɔmla heyi   ɛ‑taabalʋ se pɩmaɣ mbʋ. 
Pʋwɛɛ se pekpe, ɛlɛ pakʋ yu nɛ pakpaɣ nʋmɔʋ pekpeŋ 
lɛ, Kɔmla tɔm se lakʋ yelʋʋ fɛyɩ ɖeu. 

Peeye Sɛŋkɔɔɖɩ tɔm se aayɩ, lakʋ yɛlʋʋ wɛ ɖeu. 
Ŋtɔŋ se lakʋ yɛlʋʋ fɛyɩ ɖeu yɔ, ɖɩkʋ yu weyi yɔ, ŋtɔkɩ 
yaa ŋŋtɔkɩ ma mɔntɔŋ se yee ŋyɛlɩ lakʋ nɛ ŋna pɔʋ nɛ 
ŋcɛzɩɣ lɛ, taalɛkɩ ñe‑nesi pɔʋ taa. 

Peeye etizaa se ndʋ ɛ‑taabalʋ Sɛŋkɔɔɖɩ yɔɔdaa yɔ, 
pɩkɛ toovenim. Pʋ‑yɔɔ lɛ, meheyiɣ mɩ‑tɩŋa payɩ se     
toovenim pɔʋ taa lɛkʋʋ fɛyɩ ɖeu yooo. Paa weyi ɛkpa    
ɛ‑tɩ nɛ pɔʋ taa lɛkʋʋ. 
Mayʋ: HAZOU Niman 

Ɖoo taa nʋmɔʋ ɖɔm kasʋwa  
Pɩnaɣ nakɛyɛ Kpacaa ɖʋwa se ewoki Loma sukuli-

biya nʋmɔʋ haʋ alɩwaatʋ taa. Ɛkʋyaɣ se ewolo e‑egbele 
cɔlɔ Loma se ɛla tʋmɩyɛ, ehiɣ liidiye nɛ ɛkɔɔ ɛpɩsɩ sukuli. 
E‑ɖoo nɛ ɛ‑caa pekizini‑i se ɛtaawolo ɛtanɩɩ pɔ‑nɔɔ taa 
tɔm nɛ ɛcaŋ ɛɖɛɛ. 
 Ɖoo taa Kpacaa ñɔɔzɩ ɛ‑tɩ se ɛɖɛɣ nʋmɔʋ. Ɛsʋʋ 
lɔɔɖɩyɛ taa nɛ pɛɖɛɛ. Pɩnaɣ ŋga tabɩkʋʋyaɣ ñɔyaa 
kalɩwa nɛ pasɩzɩɣ lɔɔɖɛ habɛɛ yɔɔ nɛ pamʋʋ ɛyaa cɔlɔ 
liidiye. Patalɩ Alijo pʋʋ ñʋʋ taa lɛ, panaɣ ɛyaa nabɛyɛ 
naadozo pɔɖɔkɩ malɩfanaa nɛ pasɩŋ habɩyɛ yɔɔ kɔna 
nakʋyʋ taa. Pɔcɔŋna ɛzɩndaa mbʋ yɔ lɛ, panaɣ tɩʋ      
tilimiye naɖɩyɛ kaɣ habɩyɛ. Ɛlɛ ɛyaa mba pakpasɩ miŋ 
lɔɔɖɩyɛ taa nɛ pɔtɔ se, ɖeyi ɖeyi pɩmaɣaɣ. Ɛlɛ pasɩzɩ 
lɔɔdɩyɛ nɖɩ nɛ pɔpɔzʋʋ lɔɔɖɩyɛ taa ñɩma nɛ lɔɔɖɩyɛ sayʋ 
se: ɩtaɣ mɩ‑tɩ yaa ɩtaɣ mɩ‑lɔɔɖɩyɛ nɛ mi‑liidiye. Peeye 
mba patɩŋa payɩ paawɛ lɔɔɖɩyɛ taa yɔ panawa se tɔm sa 
miŋ. Ɛlɛ Kpacaa maɣzɩ ɛ‑taa nɛ ɛtɔ se: "Cɩnɛ pʋwɛɛ se 
mɛwɛɛ wezuu nɛ mala mbʋ pʋmʋnaa yɔ me‑wezuu caɣʋ 
taa." Mbʋ pʋyɔɔ yɔ ɛɛɖɔkɩ liidiye kudokiŋ naadozo       
ɛ‑yɔɔ. 

Kpaagbaa mbʋ lɛ, tabakʋʋyaɣ ñɔyaa panɛ pa‑taa 
lɛlʋ tɔ malɩfa ɛsɔ taa yem kpuuu, pɩla nikaɣ niɣ niɣ niɣ 

nɛ sɔɔndʋ kpa ɛyaa mba pɛwɛ lɔɔdɩyɛ taa yɔ patɩŋa payɩ. 
Peeye peheyi‑wɛ se petii lɔɔɖɩyɛ taa nɛ paa weyi ɛhɛnɩ  
e‑lotu yɔɔ nɛ ɛpa ɛ‑ɛsa nɛ tɛtʋ. Ɛzɩma mbʋ pɔsɔɔlɩ       
pe‑weziŋ yɔ lɛ, pala mbʋ pɔtɔm se pala yɔ nɛ pɩha ɛyaa 
asaɣa panɛ waɖɛ nɛ pewili ɛyaa tɩŋa payɩ yɔɔ nɛ palɩzɩ 
liidiye. Pɛtɛma lɛ, peheyi‑wɛ se pakʋyɩ pasʋʋ lɔɔɖɩyɛ taa 
nɛ pɛɖɛɛ pa‑nʋmɔʋ. Pataanɔɔyʋ yɔɔ takazɩ faɖam 
maɣmaɣ. Popozini ɛzɩndaa pazɩ lɛ, lɔɔɖɩyɛ taa sanzɩ tɛ. 
Mbʋ pʋyɔɔ yɔ asaɣa mba paaheyi lɔɔɖɩyɛ sayʋ se 
ɛtaaɖɩsɩ lɔɔɖɩyɛ miŋ. Lɔɔɖɩyɛ sɩŋ peeye mbʋ, ŋgʋ ɖoo 
ɖɛwa. Kpacaa maɣzɩ ɛ‑taa pɩŋŋ lɛ, ɛtɔ se: Mentiki nɛ 
mɛnɖɛɛ. Mantalɩ Aleheridɛ yɔ mansʋʋ ɖɩɣa nakɛyɛ taa 
nɛ mɛnkɛdɩ mbʋ pɩlaba yɔ ɛyaa. Ɛcaŋ nɛ ɛkpaɣ nʋmɔʋ 
nɛ ɛɖɛɛ. 

Ɛtalɩ ɖoli       
nɔɔyʋ lɛ, ɖʋm ñazɩ 
Kpacaa pɩɖɩɣzɩ‑ɩ 
siŋŋ nɛ ɛɛnaɣ se ɛla 
ɛzɩma. Pɩkɛdaa lɛ, 
ɛgbam nɔɔyʋ lɩɩ      
ɛ‑yɔɔ nʋmɔʋ taa 
peeye. Ɛna‑ɩ mbʋ lɛ, 
sɔɔndʋ kpa‑ɩ, ɛzɩma 

se ɛyaa palɛ. Ɛlɛ ɛɖɔkɩ ɛ‑tɩ nɛ ɛcaɣ mbʋ nɛ ɛgbam talɩ    
ɛ‑cɔlɔ nɛ ɛpɔzɩ‑ɩ se ɛbɛ ŋlakɩ cɩnɛ? Kpacaa kpaɣ pɩtɩŋa 
payɩ nɛ ɛkɛdɩ. Pɩla ɛgbam pʋtɔdɩyɛ nɛ ɛkpaɣ‑ɩ ɛ‑haɣzasɩ 
yɔɔ nɛ aho ana nɛ ewona‑ɩ fɛɖaa tɛ Aleheridɛ. Pama kɔyɛ 
se Kpacaa ɛya lɛ, liidiye fɛyɩ. Ɛɛnaɣ se ɛla ɛzɩma. Peeye 
ɛɖaɣnɩ kɛdʋʋ mbʋ pɩtalɩ‑ɩ yɔ fɛɖaa. Paba nɩ mbʋ lɛ, 
pɛpɛdɩnɩ‑ɩ kɔyɛ kɩmɩyɛ nɛ pawazɩ‑ɩ nɛ ɛ‑yɔɔ cɛ lɛ, ɛɖɛɛ  
ɛ‑nʋmɔʋ nɛ pɩsʋʋ taa lɛ, ɛhiɣ liidiye nɛ ɛkɔna nɛ     
ɛhɛyɩ‑wɛ. Mbʋ pɩlaba nɛ Kpacaa cɑɣ fɛɖaa tɛ kɩyakɩŋ (3) 
naadozo nɛ pʋcɔ ɛ‑yɔɔ cɛ. Ɛ‑yɔɔ cɛba lɛ, ɛɖaɣnɩ ɛ‑nʋmɔʋ 
pazʋʋ. Paa koba maɣmaɣ kɩfɛyɩ ɛ‑kabʋwa taa. Ɛsʋʋ 
lɔɔɖɩyɛ kɩmɩyɛ ɛtalɩ Loma lɛ e‑egbele lɩɩ ne ɛhɛyɩ lɔɔɖɩyɛ 
tʋ nɛ ɛ nɛ e‑egbele pasʋʋ ɖɩɣa. Paha‑ɩ lɩm nɛ ɛñɔɔ lɛ, 
ɛkpaɣ lɩmaɣzɛ nɛ ɛkɛdɩ. 

Kpacaa caɣ e‑egbele tɛ peeye nɛ ɛla tʋmɩyɛ nɛ 
pɩtalɩ sukuli kituu. Ɛkʋyaa se ekpeŋ lɛ, e‑egbele kpaɣ 
kɔyɛ nɖɩ pɛpɛdɩnɩ‑ɩ kɩmɩyɛ yɔ nɛ liidiye nɖɩ ɛɛsʋʋ 
lɔɔɖɩyɛ nɛ ɛpɩsɩ se mbʋ ɛwɛna yɔ lɛ. Kpacaa ɛɛnaɣ se ɛla 
ɛzɩma. Ɛlɛ ɛlɩɩ nɛ ɛkpɑɣ nʋmɔʋ nɛ ekpe Kayaɣ ɛ‑tɛ ɛ‑caa 
nɛ e‑ɖoo pɔ‑cɔlɔ nɛ ɛkɛdɩ‑wɛ pɩtɩŋa payɩ. 

Koobiya sɔɔlɩyaa‑mɩ, ye mɩwɛnɩ Kpacaa caa nɛ    
e‑ɖoo po‑lone taa, ɛzɩma ɩlakɩ‑ɩ? 
       Mayʋ: KEYAKOUZIBA Abalo 

Piya nasɩyɩ caŋʋʋ lɩm yɔ, pʋ‑tɔm 
Piya nasɩyɩ caŋ lɩm (Tɔnja Blitta) hɔɔlʋʋ taa. 

Ɛzɩma pɩlaba yɔ pɩɩwɛ pʋtɔdɩyɛ pɩŋŋ. Abalʋ nɔɔyʋ wɛ 
(Tɔnja Blitta) tɛtʋ cikpetu natʋyʋ, ye ŋtalɩ (Blitta) yɔ, 
ŋlakɩ ɛzɩ kilomɛtawaa naanza yaa kagbaanzɩ yɔ. Abalʋ 
ɛnʋ ɛwɛnɩ halaa naadozo. Payaɣ‑ɩ se, Mandambu. 

Nakʋyʋ wiye halʋ hɛkʋ taa tʋ pɛlɛ nɛ e‑newaa 
abalɩbiya naalɛ, abalɩbɩɣa lɛɛka lɛ, ɛ nɛ kɛ pɛkpɛndɩ ɖoo, 
ɛlɛ ɛ nɛ lɛɛka pɛkpɛndɩ caa ɛlɛ padɩkpɛndɩ ɖoo. Pɛlɛ ɛnʋ 
nɛ e‑newaa petii pɔɔ taa cɔtʋʋ. 

Patalaa lɛ, hiɖe nɖɩ pacaɣa ɖɩ‑yɔɔ cɔtʋʋ yɔ, poluu 
lɩm nɛ pɛkɛzɩ pa‑tɩ hɔɔlʋʋ nɛ pɔcɔtʋʋ. Tɛʋ kaanɩwa nɛ 
hiɖe cɛ, pɩ‑tɛɛ sakɩyɛ wamm nɛ lɩm wɛɛ ɛzɩ hiɖe fɛyɩ. Ye 
ŋɖɔŋ peeye yɔ, ŋŋtɔŋ se nabʋyʋ wɛ peeye. Ɖɩwɛ cukaŋ 
ɛzɩ mɛtawaa naadozo yɔ. 

Piya talɩ 
peeye lɛ, ɛzɩma 
hiɖe nɔɔ walɩ 
pɩdɩɩfɛyɩ lɛ, 
paasɩma se 
ɖɩfɛyɩ cukaŋ. 
Nɛ piya nzɩ 
sɩcaŋ sɩ‑naalɛ. 

Alɩwaatʋ ndʋ ɖɩɩwɛ ɖɩɣa, pɩkɛdaa lɛ ɖɩnɩɣ kubusi nɛ 
ɖise nɛ ɖe‑seya taa ye ŋkatɩ‑ɖʋ yɔ, pɩlakɩ‑ŋ sɔɔndʋ, nɛ  
ye pamaɣzɩ ɛyʋ seya yɔ, pʋwɛ ɛzɩ ñɩɣyʋʋ kʋɖʋmʋʋ yɔɔ 
lɛ kiilomɛtawaa (25) yɔ. Ɛyʋ seɣ. 

Ɖɩtalaa lɛ, ɖa mba ɖɩɩlayɩ talʋʋ yɔ, ɖɩɖaɣnɩ     
cuuzuu. Lɛɛlɛɛyɔ lɩm yayaa tii pacaŋ se palɩzɩ piya. 
Pacaŋaa lɛ, pileɖi pazɩ lɛ, ɖɩnaɣ palɩzɩ lɛɛka. Paɖaɣnɩ 
caŋʋʋ nɛ pɛtɛzɩ lɛɛka lɩzʋʋ. Ɖɩɩsɩŋʋʋ se lɩm yayaa ɩlɩzɩ 
piya mbʋ yɔ, pʋwɛ ɛzɩ pɩɩlakɩ lɔŋ yɔ, nɛ ye ŋwɛ peeye  
nɛ ŋcɔŋnɩ ɛyaa lakasɩ taa yɔ, pʋwɛ ɛzɩ paa weyi etii   
ɛtɔlɩ pɩ‑taa yɔ. 

Ɛyaa taa lɛ, ñɩma wiɣ nɛ halaa nɛ abalaa mba 
paapɩzɩɣ se pɔɖɔkɩ pa‑tɩ yɔ. Abalʋ sɔsɔ nɔɔyʋ kɔɔ ɛsɔyɩ, 
nɛ pañɩɣ po‑lotu yɔɔ nɛ lɩm lɩɣna pɔ‑nɔsɩ, nɛ pɔ‑tɔbɩŋ, 
tɛɛ. Ɛzɩ meheyuu‑mɩ yɔ, ye ɩwɛ peeye yɔ iwiɣ kaahɛzaɣ; 
lɛlaa tataa, lɛlaa sɩŋaa; wiluu taa paa weyi ɛwɛɛ. 

Lɛlaa tɔŋaɣ se pɩtɛkɛ yem tɔm yɔ. Pɩsɛɣ piya caa 
lɛ, pɩɖɩɣzɩ ɛlɛ yem ɖɩɣ ɖɩɣ. Pɩɣa lɛɛka lɛ, kaka sɩbɩ 
kpaagbaa. Pakpaɣ ŋga katɩsɩ nɛ pɛɖɛnɩ fɛɖaa tɛ. Ɖɩɖaŋ 
se lɛɛka ɛtɛzɩ kɔm wezuu yɔ, ɖa‑taa kɛtɛzɩ hʋlʋmʋʋ. Ɛlɛ 
aayɩ, weyi ɛlɛ kaasɩba nɛ ɖikpeni‑i yɔ, ɖiwilaɣ kaka ɖoŋ 
ɖoŋ ɛlɛ pɩlɩ, pɩɩlɛzɩɣ nabʋyʋ. 

Mba paba kɔŋaɣ wayɩ yɔ, palakaɣ nɛ wiluu tɛzɩɣ 

kpaʋ ɖoŋ. Pɩɩtalɩ ɛzɩ ñɩɣtʋ naadozo yɔɔ ɖeyi ɖeyi lɛ, 
pɔkɔnɩ ŋga paawoni fɛɖaa tɛ yɔ, ɛlɛ yɔɔ cɛba. Ɖɩnɛ ye 
ŋcɔnɩ ɛyaa ɛsɩndaa yɔ, pɩmaɣzɩ yɛɖʋʋ. Pana ɛlɛ mbʋ lɛ, 
lɛlaa tɔŋ se weewee, lɛlaa se paa mbʋ yɔ weyi ɛlɛ wɛ  
wezuu yɔ, ɛhɛzɩɣ ɛ‑caa ɛsɩtɛɣlɩm. 
 Pʋwayɩ lɛ ɖɩkpaɣ alɩwaatʋ pazɩ ɖɩɣa se ye pɩtɔma 
yɔɔ yɔ, lɛɛka tɛzɩɣ fem nɛ ɖa‑taa tɛzɩ hʋlʋmʋʋ lɛ, aayɩ 
ɖɩɖaŋ pɩnɩɩ‑ɖʋ nɛ ɖɩtɛzɩ kpaɣʋ nɛ ɖiwona ɖibi. Nʋmɔʋ 
taa lɛlaa se ɖɩtaasʋʋnɩ‑tʋ ɛlɛ ɖɩtalɩɩna‑tʋ ndʋ yɔ tʋnɛ. 
Ɛyaa tɔlaɣ nɛ pakʋyʋʋ (Tondja) tɛtʋ kpɛzɩ pɩdɩɩfɛyɩ. Ye 
ŋlɩ habɩyɛ yɔɔ yɔ, ɛyaa wɛ ɛzɩ kɔjɔsɩ yɔ. Ɖibima ɖɩtɛ lɛ, 
ɖɩpɩsɩ ɖɩɣa nɛ sɔsaa naalɛ yaa naadozo sɛɛ ɛyaa nɛ paa 
weyi ɛɖɛɛ ekpe. Pɩñandaa lɛ, ɖɩɖaɣnɩ pɩsʋʋ sɩm ɖɩɣa taa 
nɛ ɖɩsɛɛ ñɩma nɛ ɖɩha‑wɛ pana ñaɣʋ. 
 Sɔsɔ nɔɔyʋ kɔma lɛ, ɖa se: Pʋwɛ ɖeu. Eduu eduuye 
se. Hayu ɛmʋ ɛ‑ñɩm yɔ, paahɔnɩ ɖoŋ Ɛsɔ hana ɛnʋ mʋna, 
ye Ɛsɔ etizaa yɔ, weyi ɛkazaa yɔ ɛlakɩ nɛ ɛkpɛdɩna lɛlʋ 
lone taa.  

Ye nɔɔyʋ tɔm ɛwɛ ɛzɩ abalʋ ɛnɛ ɛ‑tɔm yɔ, ɛkpaɣ 
eduuye ɖɩnɩ nɛ ɛlabɩnɩ tʋmɩyɛ. Ɛsɔ hana ɛnʋ mʋna. 
      Mayʋ: N'DALO Kpèdou 

Abalʋ nɔɔyʋ tɔm    
Tɛtʋ natʋyʋ payaɣ se, Weɖɩŋñɩɩ. Abalʋ nɔɔyʋ 

kawɛ tɩ‑taa payaɣ‑ɩ se Taanɩɩpɔtɔm. Tɩwɛ ñɩtʋ hɛkʋ taa, 
tɩkɛ tuuye kɩfaɖɛ.  Laŋ nɛ pʋŋ pɩ‑hɛkʋ taa ɖɩwɛɛ. Ɖɩ‑taa 
kaawɛ sɔɔndʋ. Laŋ ɩnʋ ɩ‑taa lɛ, tɔɔyɩŋ nɛ awaayɩnaŋ 
pɛwɛna peeye. Ŋwoki peeye yɔ, ŋŋɖɔŋ ñe‑ɖeke pʋwɛɛ  
se ɛyaa naalɛ yaa naadozo ɖɔŋna. 

Ɛlɛ, kɩyakʋ nakʋyʋ tɔñɔtɩna peeye. Ŋkʋyʋʋ se 
ŋwoki kɩyakʋ yɔ, ŋsʋʋ laʋ nɛ pʋcɔ ŋtalɩ kɩyakʋ taa. 
Pakʋyʋʋ se pɛɖɛɣ kɩyakʋ lɛ, payaɣ ɖama pʋcɔ pɛɖɛɛ. 
Taanɩɩpɔtɔm lɛ, ɛlɛ yɔ e‑ɖeke ɛɖɔŋna. Evemiye naɖɩyɛ 
powoba kɩyakʋ lɛ, Taanɩɩpɔtɔm ɛnʋ ɛkɛɛ ɛcaɣnɩ wayɩ. 
Ɛkɔma ɛtalɩ laʋ hɛkʋ taa lɛ, ɛnaɣ tɔɔyɩŋ wɛɛ ɛtaŋ 
awayɩnaŋ mbʋ pʋyɔɔ yɔ, ñɔɔsɩ ɖɔŋɩnɩ‑ɩ wʋʋ.  
Taanɩɩpɔtɔm na mbʋ lɛ, ɛ‑lanɩyɛ maa nɛ sɔɔndʋ kpa‑ɩ 
siŋŋ. Ɛcaɣ seu lɛ, 
tɔɔyʋʋ lɛɛkʋ 
na‑ɩ peeye, 
kiyele naŋ 
tɔm nɛ       
kiwoki ɛ‑cɔlɔ. 
Peeye ɛpazɩ 
seu nɛ ɛmakɩ 
kubusi siŋŋ. 

Ɛlɛ ɛtɔzɩ se ɛɛyabɩ afanandʋ nɛ ɛɖʋ huyuu taa. 
Peeye ɛlɩzɩ nanɖʋ tʋlɛ nɛ ɛpɛɖɩ. Tɔyʋʋ talaa lɛ, kɩna 
nandʋ lɛ, kɩpazɩ tɔɔʋ. Kɩnɩnɩ tɔɔʋ lɛ, Taanɩɩpɔtɔm cɛyɩ   
ɛ‑tɩ nɛ ese ɛɖɛɛ nɛ ehiɣ ɛ‑taabalaa nɛ efezi fʋʋʋ fʋʋʋ. 
Pɔpɔzʋʋ‑ɩ se ɛbɛ laba ɛlɛ ecosi‑wɛ se: tɔɔyʋʋ ɖɔɔnɩna‑m. 
 Peeye paba tɔma se ŋnawa lɛ; peeye ecosi‑wɛ se: 
afanandʋ yabɩna ma‑ñʋʋ, wiɖiyi maatazɩɣ ɖɔm       
men‑ɖeke. Ɖa‑caanaa tuu eduuye se haɣ kilebaɣ ɛɛnɩɣ 
ka‑tʋ yɩlaɣ. Taanɩɩpɔtɔm ñʋʋ leleŋ yɔ se ɛyaba afanandʋ 
nɛ ɛɖʋ huyuu taa, ɛsɩnɔ tɔɔyɩŋ katɔɔ‑ɩ. 
      Mayʋ: BADABADI Mondjessu 
 

Lʋlʋʋ tɔm 
 Lʋlʋʋ tɔm caɣ kaɖɛ pɩdɩɩfɛyɩ. Pʋcɔ nɛ halʋhaɣ  
hɔɔ nɛ ɛlʋlɩ pɩɣa camɩyɛ lɛ, pɩkɛnɩ sɩm yaa wezuu tɔm. 
Paahaɣpeyele kaahaɣnɩ hɔɔ nakɛyɛ. Kpaɣ ka‑ɖɩhaɣyɛ nɛ 
pʋkɔɔ pɩtalɩ ɛ‑lʋlʋʋ alɩwaatʋ, wiɖiye ɛtɩnɩɩ ɛ‑tɩ leleŋ kaʋ. 
Sɔnɔ se fɛɖaa tɛ ce se tɩyaa tɛ. Pɩnɩɩ ɛ‑walʋ nɛ e‑nesi tɛɛ 
pikpisi caɣcaɣ. 
 Kɩyakʋ nakʋyʋ ɛlɩwa lɛ, eheyiɣ ɛ‑walʋ se ɛnʋ 
tɩnaɣ nɛ e‑kooka tɛɛ pɩwɩɣ. Nɔɔ kʋɖʋmaɣ taa peeye      
ɛ‑ɛsa tɛm pɩsɩʋ kpɛlɩ nɛ ahʋlʋmɩ; peeye ɛ‑walʋ ɛɛnaɣ se 
ɛla ɛzɩma kpem. Mbʋ pʋyɔɔ yɔ e‑nesi tɛɛ hazɩ cɩɖɩ. 
Eseliɣ yem nɛ ɛcɔʋ. Ɛɛsɩŋ se ɛtɔ se: "Mɩɩ yaa kɛlɛ." 



37 

 Pɩkɛdaa lɛ, halʋ ɛnʋ e‑neu, ɖɛɣaɣnɩ pa‑ɖɩɣa cɔlɔ. 
Pʋwɛ ɛzɩ Ɛsɔ nɔɔyʋ kɔnɩnɩ‑ɩ yɔ. Peeye walʋ ya‑ɩ nɛ ɛpɩsɩ 
ɛsʋʋ ɖɩɣa. Ɛlɛ na mbʋ lɛ, ese nɛ ɛlɩɩ nɛ ɛñɩnɩ takasii nɛ 
ɛkɔna nɛ pakpaɣ‑ɩ nɛ powoni‑i fɛɖaa tɛ. 

 
 

 
 Patalɩ fɛɖaa tɛ lɛ, lɛɛtʋ ñacaɣ peeye nɛ tɩɖaŋ‑wɛ. 
Fɛɖaa cɔna halʋ nɛ pewili ɛ‑ɛsɩndaa lɛ, papɩsɩnɩ pɔ‑yɔɔ 
se: "Calɩm fɛyɩ e‑tomnaɣ taa." Peeye walʋ pɩsɩna ɛ‑cʋyʋ 
yɔɔ se: "Ou! Kikiluu pɩɩŋgʋ kpem!" Mbʋ pɩtɛzɩ kɔsʋʋ 
kpem yɔ yɔ se calɩm tɛma fɛɖaa tɛ peeye. Pʋcɔ nɛ   
pehiɣ calɩm lɛ, pʋpɔzʋʋ se powolo Sɔkɔɖɛyɩ. Ŋgʋ fɛɖaa 
heyi‑wɛ se yee pɩtasɩ labʋ ɛzɩ ñɩɣyʋʋ nɛ pataɖʋ‑ɩ calɩm 
yɔ ɛsɩkɩ. Ŋgʋ kpaɣ Sotubɔɔ nɛ ŋwolo Sɔkɔɖɛyɩ nɛ ŋpɩsɩ 
ŋkɔɔ lɛ, pɩɖɛɣ ñɩɣtʋ naalɛ yɔɔ. Ɛzɩma pala. Pɩyɔbɩ‑wɛ 
yem nɛ peti soŋasɩ yem kpɛdɛsɛɛɛ. Pɛ‑ɛsa pɩsɛ keze. 

 Pɩlaba alɩwaatʋ pazɩ lɛ, lɩmaɣzɩyɛ naɖɩyɛ kpa halʋ 
neu ñʋʋ taa nɛ eheyiɣ fɛɖaa se palɩzɩ ɛ‑maɣmaɣ ɛ‑calɩm 
nɛ kʋdɔndʋ ñɩmbʋ nɛ pana se pɩkɛ kʋɖʋmam naawe. Ɛsɔ 
ɖoŋ taa lɛ, palɩsɩ pa‑naalɛ pa‑calɩm nɛ pamaɣzɩ lɛ, pɩkɛ 
kʋɖʋmam. Peeye eheyi‑wɛ se ɛnʋ haɣ ɛ‑calɩm nɛ 
payabɩnɩ ɛnʋ kɔɔ ñʋʋ. 
 Mbʋ pɩlaba nɛ pʋwɛɛ se pehiɣ calɩm nɛ payanɩ 
halʋ ɛnʋ ɛ‑ñʋʋ. Pɩkɔma pɩla ɛzɩ ñɩɣtʋ kagbaanzɩ mbʋ yɔ 
lɛ, halʋ ɛsa mʋlʋm pasɩ naʋ camɩyɛ lɛ. Peeye pɩpazɩ  
labʋ leleŋ walʋ nɛ ɛ‑cʋyʋ. Ɩtɩlɩ ɩsɩɩ se pɩlakʋʋ pɩtɩŋa payɩ 
mbʋ yɔ, halʋ ɛsa pɩsʋʋ yɔ, nɔɔ ñɩpa ɖɔɖɔ, yɔɔtʋdʋ 
fɛyɩ. Ɛpɩsaa ɛkɔɔ ɛ‑tɩ yɔɔ camɩyɛ lɛ, ekuli ɛ‑nɔɔ nɛ     
ɛsɛɛ‑wɛ. Peeye pɩlaba fɛɖaa ɖɔɖɔ leleŋ nɛ paha‑wɛ ɖaŋ 
nɛ ɛwɛɛ peeye nɛ pɔcɔŋnɩ ɛ‑yɔɔ. 
 Pɩkɔma pɩla ɛzɩ kɩyakʋ yaa tɛʋ fema tanaŋ wɩsɩ 
yɛlɛlɛ ɛzɩ ninɖiɣyaa tʋlʋʋ heŋ yɔ lɛ, wɩzasɩ ɖaɣnɩ kɔm lɛ. 
Peeye powoni‑i halʋlʋyaa cɔlɔ nɛ paba sɩnɩ‑ɩ nɛ ɛlʋlɩ 
pɩɣa ɖeu pʋfɛyɩ yɔɔdʋʋ. 
 Ɖɩnɩɩ natʋyʋ nɛ pɩha‑ɖʋ kpɛlɩkɩtʋ. Mbʋ yɔ se walʋ 
ɛtaañaŋ yaa etaaseɣ ɛ‑halʋ tɛ ñɩma, sɔnɔ yɔ, aayaba      
ɛ‑ñʋʋ yɔ? Pɩsɩnɩ alɩwaatʋ ndʋ tɩ‑yɔɔ walʋ ɛnʋ ɛpazɩ naʋ 
se ɛyʋ paa anɩ wɛʋ yɔ, ɛwɛnɩ wazaɣ e‑koobu cɔlɔ. 
      Mayʋ: PITIDE Jonathan 

Lɩm yaʋ tɔm 
 Tɔm ndʋ mɛnkɛdɩɣ‑mɩ yɔ, tɩkɛ tɔm ndʋ tɩlaba  
ma‑maɣmaɣ me‑wezuu caɣʋ taa yɔ. Kɔbɔɔyɔɔ tɛtʋ taa 
Caʋjɔ egeetiye taa pɩlaba mbʋ. Ndʋ yɔ: ɩnawa se piya 
wɛʋ hɔlʋʋ nakʋyʋ taa lɛ, sikpeɣliɣ ɖama nɛ sɩlakɩ aleeya 
ndɩ ndɩ nɛ sɩyɛlɩɣ ɖama yɔɔ ɖɔɖɔ. 
 Kɔbɔɔyɔɔ tɛtʋ taa palʋlɩ‑m. Ɖa nɛ fɩlandɩ mba 
ɖɩɩwɛ ɖama taa nɛ ɖa nɛ pe‑piya ɖikpeɣliɣ nɛ ɖileɣyiɣ 
yaa ɖɩyɛlɩɣ nɔɔ kʋɖʋmaɣ. Maawɛnɩ ɛzɩ pɩnzɩ kagbaanzɩ 
yaa loɖo mbʋ yɔ. 
 Yolim taa tɛʋ nɩɣ nɛ lɩm kɔɔ pɔsɩ taa lɛ, ɖa nɛ 
fɩlandɩ piya ɖiwoki nɛ ɖɩyaɣ lɩm Kɔbɔɔyɔɔ pɔɔ taa.    
Evemiye naɖɩyɛ lɛ, pɩmaba ɛzɩ ɖanaɣ ñɩɣtʋ naadozo   
yɔɔ lɛ, man‑ɖalʋ ya‑m se ɖiwolo nɛ ɖa nɛ fɩlandɩ piya 
ɖɩya lɩm pɔɔ taa. Ɛyɔɔdɩ mbʋ lɛ, meheyi‑i se maasɩŋ lɩm 
yaʋ. Yee mɔnkɔma mɩ‑cɔlɔ yɔ, mansɩŋkɩɣ kɩsɩŋkʋʋ nɛ 
mɔncɔŋna‑mɩ. Ɛlɛ, etisi‑m se: "Ɛɛɛ! Kɔɔ ɖɩɖɛɛ."  Peeye 
ɖɩkpaɣ nɩmɔʋ nɛ ɖɩɖɛɛ pɔɔ taa. 
 Ɖɩtalɩ peeye lɛ, ɖɩmaɣnɩ se fɩlandɩ piya tɛm kɔm 
nɛ papaɣzɩ lɩm yaʋ. Pɔɔ taa peeye, pɩyɛ naɖɩyɛ wɛɛ nɛ 
ɖɩ‑taa wɛ pɔʋ. Pɔʋ ŋgʋ kïlimaa nɛ kɩwalɩ ɖɔɖɔ. Peeye 
piya tɩŋga yaɣ lɩm. 
 Man‑ɖalʋ cɔnaa nɛ ɛna se lɛlaa tɛm pazʋʋ lɩm yaʋ 

lɛ, ɛtɩhɔsɩ e‑wondu nɛ ɛfalɩ ɛ‑tɩ lɩm taa cuuu. Ɛlɛ,  
mansɩŋ kidiiliŋ yɔɔ nɛ mɔncɔŋna‑wɛ. Piya mba paawɛɛ 
nɛ payaɣ lɩm yɔ, paakɛ piya ñɩɩɩ ñɩɩɩ waa, maakɩlɩ pa‑taa 
sakɩyɛ. Ɛlɛ sɔɔndʋ kpawaɣ‑m nɛ maataakatɩɣ se mentii 
lɩm taa. 
 Piya mba paya‑m se mentii lɩm taa, ɛlɛ menkizi. 
Man‑ɖalʋ lɩɩ lɩm taa nɛ ɛkɔɔ nɛ ɛkpaɣ‑m nɛ ɖoŋ ne     
etisi‑m pɩ‑taa. Peeye sɔɔndʋ kpa‑m siŋŋ nɛ menseliɣ 
yem kpa kpa kpa kpa. Menselaɣ mbʋ lɛ, taabalaa yele 
lɩm yaʋ nɛ powoŋkiɣ‑m. 

 
 Kpaagbaa mbʋ lɛ, mɛ‑ɛsa yɔɔ la yem liii nɛ pɩma 
ma‑naŋgbanzɩ tɛɛ nɛ mɔntɔlɩ lɩm taa. Ma‑ñʋʋ sʋʋ pɩyɛ 
tɛɛ, lɩm sʋʋ mɔ‑mɔɔŋ tɛɛ. Pɩñɩnɩɣ se pɩkpaɣ‑m pɩɖɛna‑m. 
Ɛlɛ, manpazɩ lʋbʋ nɛ mancacɩyɩɣ man‑tɩ se mehiɣ 

nabʋyʋ nɛ mɔnɖɔkɩ, ɛlɛ kpɛɖɛ. Meli lɩm. Sɔɔndʋ kpa 
man‑ɖalʋ nɛ taabalaa lɛlaa; nɛ man‑ɖalʋ pazɩ wiluu. 
 Pɩlaba mbʋ lɛ, ɛsʋʋ lɩm tɛɛ nɛ ɛpazɩ takʋʋ ta ta ta. 
Ɛtakɩ mbʋ lɛ, ɛkɔɔ ehiɣ ma‑naŋgbangaɣ nɛ ɛhɔ‑m nɛ 
ɛlɩzɩ nɛ awayɩ. Mɛntɛm lɩm ñɔʋ pazɩ. Pañɩɣ‑m nɛ mɔntɔ 
lɩm mbʋ nɛ manpasɩ wiluu nɛ menkpeŋni ɖɩɣa. Puwiye 
nɖɩ, man‑ɖalʋ tasʋʋ ɖɩɣa mbʋ pʋyɔɔ yɔ, ɛkɔma yɔ 
pamakɩ‑ɩ nɛ pɩsɩnɩ pʋwiye ɖɔɖɔ nɛ yee pɛɖɛɣ yɔ, 
maatɩŋkɩɣ‑wɛ. 
 Taabalaa, ɖɩkpa ɖa‑tɩ nɛ pɩtaakɔɔ nɛ pɩtɩŋnɩ      
ɖɔ‑yɔɔ nɛ asɛyʋʋ nakʋyʋ talɩ nɔɔyʋ. Ɛyʋ ɛtɔma se 
ɛtɔsɔɔlɩ nabʋyʋ yɔ, taatɔ se malakɩ‑ɩ nɛ mana mbʋ  
pɩlakɩ yɔ. Ñamɩ‑ɩ nɛ ŋɖɔ ɛ‑paɣtʋ yɔɔ. Ɖɔɖɔ lɛ, pʋwɛ se 
ɖiwelisi nɛ piya ajamaa, ɖitaaniɣzi‑wɛ.     
      Mayʋ: LESSAH Bassakilinam 

 
Miŋ mʋʋ tɔm / Yʋsaɣ kɩlaa kpem 

 

Nɔɔyʋ kasɩna sanzɩ toonoonaa kuduyuu tɛɛ nɛ 
ɛpɛdɩɣ. Toonoonaa kaawɛ nɩɩnɩwa nɛ hiu nɛ kagbaanzɩ. 
Kɩyakʋ nakʋyʋ sanzɩ sɩlɛ sɩmʋ miŋ. Sokode ɛjaɖɛ taa 
Kpagalam kooka taa tɔm ndʋ tɩlaba kɔlaɣ fenaɣ pɩnaɣ 
kudoku nɛ taŋga nɛ nasɩnaza nɛ nɩɩnɩwa nɛ nɩɩnaza taa 

pɩlakaɣ mbʋ. Mbʋ pɩɩtala‑ɖʋ nɛ mbʋ ɖɩɩnawa puwiye 
yɔ, pɩpaɣlaa pɩdɩɩfɛyɩ. 

Pɩnaɣ ŋga maawɛna man‑pɩɣa naalɛ ŋga hɔɔ nɛ 
kajalaɣ tʋ ñɛwɛna pɩnzɩ naanza. Ɖanaɣ nakɛyɛ, pɩmakaɣ 
ɛzɩ ñɩɣtʋ loɖo yɔɔ lɛ, mɛntɛma tɔɔnaɣ labʋ nɛ 
ɖɩtatɩɩtɔɔta‑kɛ lɛ, manɩɣ kobusi nɛ hayu kiŋ. Kpaagbaa 
mbʋ lɛ manɩɣ yem gbiimm ɛzɩ hɔzʋʋ pɔtɔwa yɔ. Manaɣ 
toonoonaa miŋ ɛsɔdaa nɛ ñalɩmɩyɛ ñalululu. Paa 
weyi ɛɛsɩŋa le yɔ, ɛɖɔɔna se ɛ‑ñʋʋ taa pɩkɔŋ tibu yaa     
e‑kuduyuu yɔɔ pitiki. Ɛyaa tɩŋa makɩ kobusi nɛ kooka 
yem se wooyi wooyi. 

 

Pɩlakaɣ mbʋ lɛ, paa weyi ɛmɑɣzaɣ se kooka tɩŋa 
mʋʋ miŋ nɛ paa weyi ɛkpakɩɣ mbʋ ɛwɛna yɔ eseɣ. 
Abalʋ nɔɔyʋ kaawɛna lɔɔɖɩyɛ nɛ payaɣ‑ɩ se Kamalaa, 
ɛkʋyʋʋ yɔ, ɛ‑lɔɔɖɩyɛ ecoba esena se miŋ ɛtaañaɣ nɛ ɛsɔɔ 

halaa nɛ piya pɔ‑yɔɔ. Kpalʋʋ ɛlɛ yɔ e‑doo kakpadɩyaa 
kuŋgu nɛ ɛwɛɛ kuduyuu tɛɛ, ɛ‑halʋ lɛlʋ ñaake kʋdɔndʋ 
ɖooo pɩnzɩ ɛwɛɛ kuduyuu tɛɛ, nɛ lɛlʋ nɩŋgbagaɣ ñohuu 
ɛlɛ ɖɔɖɔ ñɛwɛɛ kuduyuu tɛɛ. Kpalʋʋ ɛlɛ ete ɛ‑ñʋʋ nɛ 
ewiliɣ ɛtaŋ ɖɩɣa ɛɛnaɣ se pa‑taa anɩ ɛkpaɣ nɛ ɛsena. 

Ma mbʋ yɔ, mankpaɣ men‑piya se menseɣna lɛ, 
halʋ nɔɔyʋ ñaakɔna ɛ‑pɩɣa nɛ wondu natʋyʋ ɛsɩɩ mɛn‑tɛ. 
Mɛnkpɛndɩ nɛ pɩɣa kalɛ nɛ mensena, mbʋ pʋyɔɔ yɔ,  
toonoonaa kawɛɛ payaɣ doŋ doŋ. Mowona piya mansɩɩ 
pɔɔ nɔɔ, maamaɣzaɣ se pɩkɩlaa yɔ, ɖɩɩsʋʋ lɩm tɛɛ. 
Manpɩsɩ wondu kpaɣʋ, manpɩsaa lɛ, maanaɣ piya sɩlɛ  
se sɩkpawa yaa sitiba. Halʋ weyi ɛkɔna ɛ‑pɩɣa nɛ ɛsɩɩ 
mɛn‑tɛ yɔ, ɛlɛ ñɔɖɔkɩ‑m cɩŋ cɩŋ se mɔnkɔna ɛ‑pɩɣa. 

Me‑neu sɩ‑m nɛ ɖɩpazɩ piya ñɩnʋʋ ka ka ka. 
Pɩkɛdaa lɛ mentiba ñɩmɩyɛ nadɩyɛ yɔɔ lɛ. Ɖɩsɔbɩ‑m nɛ 
me‑neu kɔɔ ɛkpɛzɩ‑m. Maanaɣ se mewii ñɩmɩyɛ sɔbʋ  
tɔm yaa mewii piya tɔm; peeye mantʋtʋla nɔɔ wooo, 
me‑neu ñepeezi‑m. 
 Ɖɩkɔma ɖɩtalɩ fɩlandɩnaa tɛ nɛ ɖɩwɛɛ pɔzʋʋ yɔɔ lɛ, 
pɩkɛdaa lɛ, ɖɩna piya ɖɩɣa nakɛyɛ taa. Ɖɩɣa tʋ tɔm se 
sɩwɛ ɛ‑tɛ lɛ, mentisi fezuu fʋʋʋ nɛ manpaa nɛ taɣ kɛlɛ  
yɔ yɔ yɔ nɛ mɔnsɔɔ ma‑ñɩmɩyɛ sɔbʋ tɔm. Monluŋgi 
mɛnsɛɛ‑ɩ nɛ ma nɛ me‑neu ɖɩkpaɣ piya ɖikpe. Ɖɩtaba 

ɖɩɣa lɛ, pɩmaba ɛzɩ tanaŋ tɛɛ ñɩɣtʋ naadozo yɔ. Miŋ mʋʋ 
ñaayeba ɛzɩ ɖoo taa ñɩɣtʋ hiu nɛ naalɛ yɔ.  

Tɛʋ fema lɛ, paa weyi ɛkɛdɩɣ mbʋ pɩtaba‑ɩ yɔ. Miŋ 
mʋʋ mbʋ pɩɩwɛɛka kuduyuŋ, pɩñaɣ liidiye nɛ ɛyaa lesi 
po‑wondu sakɩyɛ. Ɖɩɩsama Ɛsɔ se nɔɔyʋ tasɩ. 
           Mayʋ: TAKIMBE Kiméyalo 

